
0,1 Swer an rehte gvͤte.
0,2 wendet ſin gemvͤte.
0,3 dem volget ſælde vn̄ êre.
0,4 deſ git gewiſſe lêre.
0,5 kvnech Artuſ der gvͦte.
0,6 der mit riterſ mvͦte.
0,7 nach lobe kvnde ſtrîten.
0,8 er hat bi ſinen zîten.
0,9 Gelebt alſo ſchône.
0,10 daz er der êren krône.
0,11 do trvͦc. vn̄ noch ſin nam trêit.
0,12 deſ habent die warhêit.
0,13 Sine lantlîvte.
0,14 Si iehent er lebe noch hîvte.
0,15 er hat den lop erworben.
0,16 iſt im der lip erſtorben.
0,17 So lebt doch îemer ſin nam.
0,18 er iſt laſterlicher ſcham.
0,19 îemer vil gar erwert.
0,20 der noch nach ſinem ſite vert.
0,21 Êin riter der gelert waſ.
0,22 vn̄ ez an den bvͦchen laſ.
0,23 Swenner ſine ſtvnde.
0,24 niht baz bewenden chvnde.
0,25 daz er ôvch tihtenſ pflac.
0,26 daz man gerne hoͤren mac.
0,27 da chert er ſinen fliz an.
0,28 er waſ genant Hartman.
0,29 vn̄ waſ êin oͮwære.
0,30 der tihte diz mære.
0,31 Ez het der kvnech Artuſ.
0,32 ze karidol in ſin hvſ.
0,33 zêinen pfingeſten gelêit.
0,34 nach rîcher gewonhêit.
0,35 êine alſo ſchoͤne hochzit.
0,36 daz er da vor noch ſit.
0,37 dehêine ſchoͤner nîe gewan.

0,38 dêiſwar da waſ êin boͤſer man.
0,39 in vil ſwachem werde.
0,40 vvande ſich geſamenten vf der erde.
0,41 Bi nîemenſ zîten anderſwa.
0,42 So manech gvͦt riter alſ da.
0,43 ôuch wart in da zelone gegebn.
0,44 in allen wiſ êin wunſch lebn.
0,45 in liebet den hof vn̄ den lip.
0,46 manech magt vn̄ wîp.
0,47 die ſchoͤnſten von den rîchen.
0,48 mich iamert wærlichen.
0,49 vn̄ hvlfez iht ich woldez clagen.
0,50 daz nv bi vnſern tagen.
0,51 Selch frêvde nîemer werden mac.
0,52 der man ze den zîten pflac.
0,53 doch mvzzen wir ôvch nv geneſn.
0,54 ichn wolde do niht ſin geweſn.
0,55 daz ich nv niht enwære.
0,56 da vnſ noch mit ir mære.
0,57 So rehte wol weſn ſol.
0,58 da taten in div werch vil wol.
0,59 ARtvſ vn̄ div kvnegin.
0,60 ir îetwederz vnder in.
0,61 Sich vf ir aller willen flêiz.
0,62 do man deſ pfingeſtageſ enbêiz.
0,63 mænneclich im die frêvde nam.
0,64 der in do aller beſte gezam.
0,65 diſe ſpᵃchen wider div wîp.
0,66 diſe banechten den lîp.
0,67 diſe tanzten. diſe ſvngen.
0,68 diſe lîeffen diſe ſprvngen.
0,69 diſe horten ſeit ſpil.
0,70 diſe ſchvͦzzen zuͦ dem zil.
0,71 diſe redten von ſeneder arbêit.
0,72 diſe von manhêit.
0,73 Gawêin ahte vmbe wafen.
0,74 Keý legte ſich ſlafen.
0,75 vf den ſal vnder in.
0,76 ze gemache ane êre ſtvͦnt ſin ſin.
0,77 Der kvnech vn̄ div kvnegin.
0,78 die heten ſich ôvch vnder in.
0,79 zehanden gevangen.
0,80 vn̄ waren enſamt gegangen.
0,81 in êine chemnaten da.
0,82 vn̄ heten ſich ſlafen ſa.
0,83 mer dvrch geſelleſchaft geleit.
0,84 danne dvrch dehêine trachêit.
0,85 Si entſlieffen beidiv ſchîere.

0,86 do geſazen riter vîere.
0,87 dodineſ vn̄ Gawêin.
0,88 Segremorſ vn̄ ýwêin.
0,89 ôvch waſ gelegen da bi.
0,90 der zvhtloſe Keý.
0,91 vzzerhalp bi der want.
0,92 der ſehſte waſ Kalogreant.
0,93 der begvnde in ſagen êin mære.
0,94 von grozzer ſiner ſwære.
0,95 vn̄ von dehêiner ſiner frvͦmchêit.
0,96 do er noch lvtzel het geſêit.
0,97 do erwachte div kvnegin.
0,98 vn̄ horte ſin ſagen hin in.
0,99 Si lîe ligen den kvnech ir man.
0,100 vn̄ ſtal ſich von im dan.
0,101 vn̄ geſlêich zvͦ in ſo liſe dar.
0,102 daz eſ ir dehêiner wart gewâr.
0,103 vnz ſi in chom vil nahen bi.
0,104 vn̄ vîel enmitten vnder ſi.
0,105 nıwͮan êine Kalogreant.
0,106 der ſpranch engegen ir vf zehant.
0,107 er nêic ir vn̄ enpfîe ſi.
0,108 do erzêicte aber Keý.
0,109 Sin alte gewonhêit.
0,110 im waſ deſ manneſ êre lêit.
0,111 vn̄ bervͦft in drvmbe ſêre.
0,112 vn̄ ſpᵃch im an ſin êre.
0,113 er ſpᵃch “herre Kalogreant.
0,114 vnſ waſ ôvch ê daz wol erchant.
0,115 daz vnder vnſ nîemen wære.
0,116 So hofſsch vn̄ alſ erbære.
0,117 alſ ir wænt daz ir ſit.
0,118 deſ lazen wir iv den ſtrît.
0,119 vor allen ıwͮern geſellen.
0,120 ob wir ſelbe wellen.
0,121 ivch dvnchet deſ man ſvln iv lan.
0,122 ôvch ſolz min froͮwe da fvr han.
0,123 Si tæte iv anderſ gewalt.
0,124 ıwͮer zvht iſt ſo manecfalt.
0,125 vn̄ ir dvnchet ivch ſo vol chomen.
0,126 dêiſwar ir habt ivch an genomen.
0,127 irn wizzet hîvte waz.
0,128 vnſer dehêiner waſ ſo laz.
0,129 heter die kvnegin erſehn.
0,130 im enwære div ſelbe zvht geſchehn.
0,131 div da iv êinem geſchach.
0,132 Sit vnſer dehêiner ſi ne ſach.
0,133 ode ſwîe wir deſ vergazen.

0,134 daz wir ſtille geſazen.
0,135 do moht ôvch ir geſezzen ſin.”
0,136 deſ antwuͦrt im div kvnegin.
0,137 Si ſpᵃch “Keý daz iſt din ſite.
0,138 vn̄ enſchadeſt nîemen me da mite.
0,139 danne dv dir ſelbem tvͦſt.
0,140 daz dv den îemer hazzen mvͦſt.
0,141 dem dehêin êre geſchiht.
0,142 dv erlaſt dinſ nideſ niht.
0,143 daz geſinde noch die geſte.
0,144 der boͤſte iſt dir der beſte.
0,145 vn̄ der beſte der boͤſte.
0,146 êinſ dingeſ ich dich troͤſte.
0,147 daz man dirz îemer wol v͛trêit.
0,148 daz chvͦmt von diner gewonhêit.
0,149 daz dvſ die boͤſen alle erlaſt.
0,150 vn̄ daz dv haz ze den frvͦmen haſt.
0,151 din ſchelten iſt êin prîſen.
0,152 vvider alle die wiſen.
0,153 dv ne heteſt diz geſprochen.
0,154 dv wæreſt benamen zebrochen.
0,155 vn̄ wære daz wêiz got vil wol.
0,156 vvan dv biſt bitterſ êiterſ vol.
0,157 da din herze inne ſwebt.
0,158 vn̄ wider din êre ſtrebt.”
0,159 Keý den zorn niht vertrvͦc.
0,160 er ſpᵃch “froͮwe eſ iſt gnvͦc.
0,161 ir habt mirſ ôvch zevil geſagt.
0,162 vn̄ het irſ êin têil verdagt.
0,163 daz zæme ıwͮerm namen wol.
0,164 ich enpfahe gerne alſ ich ſol.
0,165 ıwͮer zvht vn̄ ıwͮer mêiſterſchaft.
0,166 doch hat ſi al ze grozze kraft.
0,167 ir ſprechet al zeſêre.
0,168 den ritern an ir êre.
0,169 vvir warenſ an iv vngewon.
0,170 ir werdet vnwert der von.
0,171 ir ſtrafet mich alſ êinen kneht.
0,172 Gnade iſt bezzer danne reht.
0,173 ichn han iv ſelheſ niht getan.
0,174 irn moht mich wol lebn lan.
0,175 vn̄ wære min ſchulde grozzer iht.
0,176 So belibe mir der lip niht.
0,177 froͮwe habt gnade min.
0,178 vn̄ lat ſuſ grozzen zorn ſin.
0,179 ıwͮer zorn iſt vngnædeclich.
0,180 nîene brechet ıwͮer zvht dvrch mich.
0,181 min laſter wil ich vertragen.

0,182 daz ir rvͦchet gedagen.
0,183 ich chvͦm nach minen ſchvlden.
0,184 Gerne zeſinen hvlden.
0,185 nv bit in ſin mære.
0,186 deſ ê begvnnen wære.
0,187 dvrch ıwͮer liebe vol ſagen.
0,188 man mac vil gerne vor iv dagen.”
0,189 Svſ antwuͦrte Calogreant.
0,190 “ez iſt vmbe ivch ſo gewant.
0,191 daz iv daz nîemen merchen ſol.
0,192 Sprechet ir anderſ danne wol.
0,193 mir iſt êin dinch wol kvnt.
0,194 ezn ſprichet nîemenſ mvnt.
0,195 vvan alſ in ſin herce lêret.
0,196 Swen ıwͮer zvnge vnêret.
0,197 da iſt daz herze ſchvldech an.
0,198 in der werlde iſt manech man.
0,199 falſch vn̄ wandelbære.
0,200 der gerne biderbe wære.
0,201 vvandaz in ſin herze enlat.
0,202 Swer ivch mit lêre beſtat.
0,203 dêiſt êin verlorniv arbêit.
0,204 irn ſvlt ıwͮer gewonhêit.
0,205 dvrch nîemen zebrechen.
0,206 der hvmbel der ſol ſtechen.
0,207 ôvch iſt reht daz der miſt.
0,208 Stinche ſwa der iſt.
0,209 der hvrnvz der ſol dîezzen.
0,210 ichn mohte niht genîezzen.
0,211 ıwͮerſ lobeſ noch ıwͮer frivntſchaft.
0,212 vvan ıwͮer rede hat niht kraft.
0,213 ôvch enwil ich nicht engelten.
0,214 Swaz ir mich mvgt geſchelten.
0,215 vvarvmbe ſolt ir michſ erlan.
0,216 ir habt ez tîvrem man getan.
0,217 doch ſol man ze dirre zit.
0,218 vn̄ îemer mêre ſwa ir ſit.
0,219 mineſ ſagenſ enbern.
0,220 min froͮwe ſol mich deſ gewern.
0,221 daz ichſ mit ir hvlden vber ſi.”
0,222 do ſpᵃch der herre Keý.
0,223 “Nv enlat diſen herren.
0,224 mine ſchvlde niht gewerren.
0,225 wan die ne hant wider ivch niht getan.
0,226 min froͮwe ſol ivch niht erlan.
0,227 irn ſagt ıwͮer mære.
0,228 vvan ez niht reht wære.
0,229 engvlten ſi alle min.”

0,230 do ſpᵃch div kvnegin.
0,231 “Herre Calogreant.
0,232 nv iſt iv ſelbem wol erchant.
0,233 vn̄ ſit gewahſen da mite.
0,234 daz in ſine boͤſen ſite.
0,235 vil ofte hant entêret.
0,236 vn̄ daz ſich nîemen chêret.
0,237 an dehêinen ſinen ſpot.
0,238 ez iſt min bet vn̄ min gebot.
0,239 daz ir ſagt ıwͮer mære.
0,240 vvan ez ſin frêvde wære.
0,241 heter unſ der rede erwant.”
0,242 do ſpᵃch Calogreant.
0,243 Swaz ir gebîet daz iſt getan.
0,244 Sit ir michſ niht welt erlan.
0,245 So vernemt mit gvͦtem ſite.
0,246 vn̄ mîet mich da mite.
0,247 ich ſagiv deſte gerner vil.
0,248 ob manz zerehte merchen wil.
0,249 man verlivſet michel ſagen.
0,250 man enwellez merchen vn̄ dagen.
0,251 maniger bîvt div oren dar.
0,252 ern nemeſ ôvch mit dem hercen war.
0,253 So ne wirt im nıwͮan der doz.
0,254 vn̄ iſt der ſchade al zegroz.
0,255 vvan ſi verlieſent beide ir arbêit.
0,256 der da hoͤret vn̄ der da ſêit.
0,257 ir mvgt mir deſte gerner dagen.
0,258 vvan ichn wil iv dehêine lvͦge ſagen.
0,259 Ez geſchach mir da von iſt ez war.
0,260 ez ſint nv wol zehn iar.
0,261 daz ich nach aventîvre rêit.
0,262 Gewafent nach gewonhêit.
0,263 zeBrezzilian in den walt.
0,264 da waren die wege manecfalt.
0,265 do chert ich nach der zeſwen hant.
0,266 vf êinen ſtic den ich da vant.
0,267 der waſ vil rv̂ch vn̄ enge.
0,268 dvrch dorne vn̄ dvrch gedrenge.
0,269 So fvͦr ich allen êinen tac.
0,270 daz ich fvr war wol ſprechen mac.
0,271 daz ich ſo grozze arbêit.
0,272 nîe von vngeverte erlêit.
0,273 vn̄ do ez an den abent gîenc.
0,274 êinen ſtîc ich do gevîenc.
0,275 der trvͦc mich vz der wilde.
0,276 vn̄ chom an êin gevilde.
0,277 dem volget ich êine wîle.

0,278 niht vol êine mîle.
0,279 vnzdaz ich êine bvrch erſach.
0,280 dar cherte ich do dvrch min gemach.
0,281 Svſ rêit ich gêin dem bvrgetor.
0,282 da ſtvͦnt êin riter vor.
0,283 er het den ich da ſtende vant.
0,284 êinen mvzzerhabech vf ſiner hant.
0,285 diz waſ deſ hvſeſ herre.
0,286 vn̄ alſ er mich von verre.
0,287 zvͦ im ſach rîten.
0,288 nvne mohter niht erbîten.
0,289 vn̄ enlîe mir niht der mvͦzze.
0,290 daz ich zvͦ ſinem grvͦzze.
0,291 vollecliche wære chomen.
0,292 ern het mir ê genomen.
0,293 den zôvm vn̄ den ſtegerêif.
0,294 vn̄ alſ er mich alſo begrêif.
0,295 do enpfîenc er mich ſchône.
0,296 alſ im got îemer lône.
0,297 Nv hîenc êin tavel vor dem tor.
0,300 an zwêin cheten enbor.
0,301 da ſlvͦc er an daz ez erhal.
0,302 vn̄ daz ez in die bvrch erſchal.
0,303 darnach waſ vil vnlanch.
0,304 vnzdaz dort her fvr ſpranc.
0,305 deſ wirteſ ſamnvnge.
0,306 Schoͤne vn̄ ivnge.
0,307 ivncherren vn̄ knehte.
0,308 Geclêit nach ir rehte.
0,309 die hîezzen mich willechomen ſin.
0,310 minſ roſſeſ vn̄ min.
0,311 vvart vil gvͦt war genomen.
0,312 vn̄ vil ſchîere ſach ich chomen.
0,313 do ich in die bvrch giê.
0,314 êine ivnchfroͮwen div mich enpfîe.
0,315 Ich gihe noch alſ ich do iach.
0,316 daz ich nîe ſchoͤner kint geſach.
0,317 div entwafent mich.
0,318 vn̄ êinen ſchaden clagt ich.
0,319 deſn wunder nîemen.
0,320 daz der wafen rîemen.
0,321 alſo rehte lvtzel iſt.
0,322 daz ſi niht lenger friſt.
0,323 mit mir ſolde vmbe gan.
0,324 ez waſ zeſchîere getan.
0,325 ichn rvͦchte vn̄ ſoldez îemer ſin.
0,326 êin ſcharlacheſ mæntelin.
0,327 daz gap ſi mir an.

0,328 ich vnſæliger man.
0,329 daz ſi min ôvge îe geſach.
0,330 do vnſ zeſchêiden geſchach.
0,331 Wir zwêi beliben êine.
0,332 nv verſtvͦnt ſich wol div rêine.
0,333 daz ich gerne bi ir waſ.
0,334 an êin daz ſchoͤnſte graſ.
0,335 daz div werlt îe gewan.
0,336 da fvͦrte ſi mich an.
0,337 êin wenech von den lîvten baz.
0,338 daz lîez ich wêizgot ane haz.
0,339 hîe vant ich wiſhêit bi der ivgent.
0,340 Grozze ſchoͤne vn̄ ganze tvgent.
0,341 Si ſaz mir gvtlichen bi.
0,342 vn̄ ſwaz ich ſpᵃch daz horte ſi.
0,343 vn̄ antwuͦrt eſ mit gvͤte.
0,344 ezn betwanch min gemvͤte.
0,345 noch bechvͦmbert minen lîp.
0,346 nîe ſo ſêre magt noch wîp.
0,347 vn̄ getvͦt ôvch lihte nîemer mê.
0,348 oͮwe îemer vn̄ oͮwe.
0,349 vvaz mir do frêvden benam.
0,350 êin bot der von dem wirte quam.
0,351 der hîez vnſ bêidiv ezzen gan.
0,352 do mvͦſe ich frêvde vn̄ rede lan.
0,353 do ich mit ir zetiſche gîenc.
0,354 der wirt mich anderſtvͦnt enpfîenc.
0,355 ezn gebot nîe wirt mêre.
0,356 Sinem gaſte grozzer êre.
0,357 er tet den ſtigen vn̄ den wegen.
0,358 vil manigen gvͤtlichen ſegen.
0,359 die mich gewiſet heten dar.
0,360 hîe mit vbergvldet erz gar.
0,361 daz er mich ir nîe verſtîez.
0,362 vn̄ mich ſo gvͤtlichen lîez.
0,363 mit der ivnchfroͮwen ezzen.
0,364 ôvch enwart da niht vergezzen.
0,365 vvirne heten alleſ deſ die kraft.
0,366 daz man da hêizzet wirtſchaft.
0,367 Man gap vnſ ſpiſe div waſ gvͦt.
0,368 dazvͦ den willigen mvͦt.
0,369 Do wir mit frêvden gazen.
0,370 vn̄ danach geſazen.
0,371 vn̄ ich im daz het geſêit.
0,372 daz ich nach aventivre rêit.
0,373 deſ wundert in vil ſêre.
0,374 vn̄ iach daz im nîe mêre.
0,375 dehêin der gaſt wære chomen.

0,376 von dem er daz het v͛nomen.
0,377 daz er aventîvre ſvͦchte.
0,378 vn̄ bat daz ich deſ gervͦchte.
0,379 Swenne ich den wec da wider rite.
0,380 daz ich in danne niene mite.
0,381 da wider het ich dehêinen ſtrit.
0,382 ich lobt ez vn̄ lêiſt ez ſit.
0,383 Do ſlafenſ zît wart.
0,384 do gedaht ich an mine vart.
0,385 vn̄ do ich nîene wolde.
0,386 noch beliben ſolde.
0,387 do wart der riterlichen magt.
0,388 von mir gnade geſagt.
0,389 ir gvͦten handelvnge.
0,390 div ſvͤzze vn̄ div ivnge.
0,391 div lachet vn̄ nêic mir.
0,392 Seht do mvͦſe ich von ir.
0,393 daz geſinde bevalch ich got.
0,394 ze minſ wirteſ gebot.
0,395 da bot ich mich vil ofte zvͦ.
0,396 dannen ſchîet ich vn̄ rêit vil frvͦ.
0,397 zewalde von gevilde.
0,398 da ramt ich der wilde.
0,399 vn̄ vant nach mitten morgen.
0,400 in dem walde verborgen.
0,401 êin brêitez gerîvte.
0,402 ane die lîvte.
0,403 da geſach ich mir vil lêide.
0,404 êine ſwære ôvgenwêide.
0,405 aller der tîere hande.
0,406 die man mir îe genande.
0,407 vehten vn̄ ringen.
0,408 mit êiſlichen dingen.
0,409 da vahten mit grimme.
0,410 mit grivlicher ſtimme.
0,411 vviſent vn̄ vrrinder.
0,412 do gehabt ich hinder.
0,413 vn̄ rôv mich daz ich dar waſ chom̄.
0,414 vn̄ heten ſi min war genomen.
0,415 So ne trıwͮet ich mich anderſ niht erwern.
0,416 vvan ich bat mich got nern.
0,417 von in wolt ich gerne dan.
0,418 do geſach ich ſitzen êinen man.
0,419 in almitten vnder in.
0,420 daz getroſte mir den ſin.
0,421 do ich im aber naher quam.
0,422 vn̄ ich ſin rehte war genam.
0,423 do forht ich in alſo ſêre.

0,424 Sam div tîer ode mêre.
0,425 Sin menſchlich bilde.
0,426 vvaſ anderſ harte wilde.
0,427 er waſ êinē more gelich.
0,428 michel vn̄ alſ êiſlich.
0,429 daz ez nîemen gelôvbet.
0,430 zware im waſ ſin hôvbet.
0,431 Grozzer danne êinem v̂re.
0,432 ez het der gebv̂re.
0,433 êin ragendez har rvͦz var.
0,434 daz waſ im vaſte vn̄ gar.
0,435 verwalchen zvͦ der ſwarte.
0,436 an hôvpte vn̄ an barte.
0,437 Sin antlvtze waſ wol ellen brêit.
0,438 mit grozzen rvnzen belêit.
0,439 ôvch waren im div oren.
0,440 alſ êinem walt toren.
0,441 vermieſet zware.
0,442 mit ſpanne langem hare.
0,443 Brêit alſ êin wanne.
0,444 dem vngefvͤgen manne.
0,445 vvaren gran vn̄ bra.
0,446 Lanch. rvch. vn̄ gra.
0,447 div naſe alſ êinem ohſen groz.
0,448 kvrz. wit. nîender bloz.
0,449 daz antlvze dvrre vn̄ flach.
0,450 oͮwi wîe êiſliche er ſach.
0,451 div ôvgen rot zorn var.
0,452 der mvnt het im gar.
0,453 Bedenthalp den wangen.
0,454 mit wîte bevangen.
0,455 er waſ ſtarch vn̄ gezan.
0,456 alſ êin eber niht alſ êin man.
0,457 vzzerhalp deſ mvndeſ tvr.
0,458 da ragten ſi her fv̂r.
0,459 Lanch. ſcharpf. groz. brêit.
0,460 im waſ dez hôvpt ſo gelêit.
0,461 daz im ſin rvhez kinnebêin.
0,462 Gewahſen zvͦ den brvſten ſchêin.
0,463 Sin rvͦke waſ im vf gezogen.
0,464 hoveroht vn̄ vz gebogen.
0,465 er trvͦc an ſeltſæniv clêit.
0,466 zwo hîvte het er an gelêit.
0,467 die het er in nıwͮen ſtvnden.
0,468 zwêin tîeren abe geſchvnden.
0,469 er trvͦc êinen kolben alſ groz.
0,470 daz mich da bi im verdroz.
0,471 Do ich im ſo nahen quam.

0,472 daz er min wol war genam.
0,473 zehant ſach ich in vf ſtan.
0,474 vn̄ nahen zvͦ mir gan.
0,475 vveder wider mich ſin mvͦt.
0,476 vvære boͤſe ode gvͦt.
0,477 deſn weſte ich niht die warhêit.
0,478 vn̄ waſ îedoch zewer berêit.
0,479 vveder ern ſpᵃch noch ich.
0,480 do er ſwêic do verſach ich mich.
0,481 daz er êin ſtvmme wære.
0,482 vn̄ bat mir ſagen mære.
0,483 ich ſpᵃch “biſtv vbel ode gvͦt.”
0,484 er ſpᵃch “ſwer mir nîene tvͦt.
0,485 der ſol ôvch mich zefrivnde han.”
0,486 “mahtv mich danne wizzen lan.
0,487 vvaz creatîvre biſtv.”
0,488 “êin man alſ dv geſiheſt nv.”
0,489 “nv ſage mir waz din ampt ſi.”
0,490 “da ſten ich diſen tîeren bi.”
0,491 “nv ſage mir tvͦnt ſi dir iht.”
0,492 “Si lobtenz tæte ich in niht.”
0,493 “entrıwͮen fvrhtent ſi dich.”
0,494 “ich pflige ir vn̄ ſi fvrhtent mich.
0,495 alſ ir mêiſter vn̄ ir herren.”
0,496 “Sage waz mac in gewerren.
0,497 din mêiſterſchaft vn̄ din hvͦte.
0,498 Sine lôvffen nach ir mvͦte.
0,499 ze walde vn̄ ze gevilde.
0,500 vvan ich ſihe wol ſi ſint wilde.
0,501 Si ne erchennent man noch ſin gebot.
0,502 ichn wande niht daz ane got.
0,503 der gewalt îemen tohte.
0,504 der ſi betwingen mohte.
0,505 ane ſloz vn̄ ane bant.”
0,506 ER ſpᵃch “min zvnge vn̄ min hant.
0,507 min bet vn̄ min dro.
0,508 die hant mir ſi gemachet ſo.
0,509 daz ſi bibende vor mir ſtant.
0,510 vn̄ dvrch mich tvͦnt vn̄ lant.
0,511 Swer ôvch anderſ vnder in.
0,512 Solde ſin alſ ich bin.
0,513 der wære ſchîere verlorn.”
0,514 “herre fvrhtent ſi dinen zorn.
0,515 So gebîvt in fride her zemir.”
0,516 er ſpᵃch “nîene fvrhte dir.
0,517 Sine tvͦnt dir bi mir dehêin lêit.
0,518 nv han ich dir vil gar geſêit.
0,519 Sweſ dv gervͦchteſt fragen.

0,520 nv ne ſol dich niht betragen.
0,521 dv ne ſageſt mir waz dv ſvͦcheſt.
0,522 ob dv iht von mir gervͦcheſt.
0,523 daz iſt allez getan.”
0,524 ich ſpᵃch “ich wil dichz wizzen lan.
0,525 ich ſvͦche aventîvre.”
0,526 do ſpᵃch der vngehîvre.
0,527 “aventîvre waz iſt daz.”
0,528 “daz wil ich dir beſchêiden baz.
0,529 Nv ſich wîe ich gewafent bin.
0,530 ich hêizze êin riter vn̄ han den ſin.
0,531 daz ich ſvͦchende rîte.
0,532 êinen man der mit mir ſtrîte.
0,533 vn̄ der gewafent ſi alſ ich.
0,534 daz prîſet in vn̄ ſleht er mich.
0,535 Geſige aber ich im an.
0,536 So hat man mich fvr êinen man.
0,537 vn̄ wirde werder danne ich ſi.
0,538 Si dir nv verre ode bi.
0,539 chvnt vmbe ſelhe wage iht.
0,540 daz verſwîc mich niht.
0,541 vn̄ wîſe mich dar.
0,542 vvandich nach anderſ nîene var.”
0,543 Alſvſ antwuͦrt er mir do.
0,544 “Sit din gemvͤte ſtet alſo.
0,545 daz dv nach vngemache ſtrebeſt.
0,546 vn̄ niht gerne ſanfte lebeſt.
0,547 ichn gehorte bi minen tagen.
0,548 Selheſ nîe niht geſagen.
0,549 vvaz aventîvre wære.
0,550 doch ſagich dir êin mære.
0,551 vvil dv den lip wagen.
0,552 So ne darftv niht me fragen.
0,553 hîe iſt êin brvnne nahen bi.
0,554 vber kvrzer mîle dri.
0,555 zware vn̄ chvͦmeſtv dar.
0,556 vn̄ tvͦſtv im ſin reht gar.
0,557 vn̄ tvͦſtv die widerchêre.
0,558 ane grozze din vnêre.
0,559 So biſtv wol êin frvͦm man.
0,560 da ne zwîfel ich niht an.
0,561 vvaz frvͦmt ob ich dir mer ſage.
0,562 ich wêiz wol vn̄ biſtv niht êin zage.
0,563 So geſiheſtv wol in kvrzer friſt.
0,564 Selbe waz div rede iſt.
0,565 Noch hoͤre waz ſin reht ſi.
0,566 da ſtet êin kapel bi.
0,567 div iſt ſchoͤne vn̄ aber chlêine.

0,568 kalt vn̄ vil rêine.
0,569 iſt der ſelbe brvnne.
0,570 in rvͤret regen noch ſvnne.
0,571 noch entrvͤbent in die winde.
0,572 deſ ſchirmet im êin linde.
0,573 daz nîe man ſchoͤner geſach.
0,574 div iſt ſin ſchat vn̄ ſin dach.
0,575 Si iſt brêit. hoch. vn̄ alſ diche.
0,576 daz regen noch der ſvnnen bliche.
0,577 nîemer dar dvrch enchvͦmt.
0,578 irn ſchadet der winder nochn frvͦmt.
0,579 an ir ſchoͤne niht êin har.
0,580 Si ne ſtê gelôvbet dvrch daz iar.
0,581 vn̄ ob dem brvnne ſtet êin.
0,582 harte zierlicher ſtêin.
0,583 vnderſazt mit vîeren.
0,584 marmelinen tîeren.
0,585 der iſt gelochert vaſte.
0,586 ez hanget von êinem aſte.
0,587 von golde êin beche her abe.
0,588 ia ne wæn ich niht daz îemen habe.
0,589 dehêin bezzer golt danne ez ſi.
0,590 div cheten da ez hanget bi.
0,591 div iſt vz ſilber geſlagen.
0,592 vvil dv danne niht verzagen.
0,593 So ne tvͦ dem beche niht mê.
0,594 Gîvz vf den ſtêin der da ſtê.
0,595 da mit deſ brvnne êin têil.
0,596 dêiſwar ſo haſtv gvͦt hêil.
0,597 Geſchêideſtv mit êren dan.”
0,598 hin wiſte mich der waltman.
0,599 êinen ſtic zeder winſtern hant.
0,600 ich fvͦr deſ endeſ vn̄ vant.
0,601 der rede êine warhêit.
0,602 alſ er mir het geſêit.
0,603 ich vant da groz êre.
0,604 man gehoͤret nîemer mêre.
0,605 div werlt ſtê kvrz ode lanc.
0,606 So wunneclichen vogelſanc.
0,607 alſ ich ze der linden vernam.
0,608 do ich derzvͦ geriten quam.
0,609 Der îe geweſn wære.
0,610 êin tot rıwͮeſære.
0,611 deſ herce wære da gefrêvt.
0,612 Si waſ mit vogeln beſtrêvt.
0,613 daz ich der eſte ſchîn verloſ.
0,614 vn̄ ôvch deſ lôvbeſ lvtzel choſ.
0,615 derne waren zwene nîender gelich.

0,616 ir geſanch waſ alſ miſlich.
0,617 hoch vn̄ nider.
0,618 die ſtimme gap in wider.
0,619 mit gelichem galme der walt.
0,620 vvîe da ſanch geſange galt.
0,621 den brvnnen ich darvnder ſach.
0,622 vn̄ ſweſ mir der waltman v͛iach.
0,623 êin ſmarêideſ waſ der ſtêin.
0,624 vz îegelichem orte ſchêin.
0,625 êin alſ gelpfer rvbin.
0,626 der morgen ſterne mohte ſin.
0,627 niht ſchoͤner ſwenner vf gat.
0,628 vn̄ in deſ lvͦfteſ trvͤbe lat.
0,629 Do ich daz beche hangende vant.
0,630 do gedaht ich deſ zehant.
0,631 Sit ich nach aventîvre rêit.
0,632 ez wære êin vnmanhêit.
0,633 ob ich do daz verbære.
0,634 ichn verſvͦchte waz ez wære.
0,635 vn̄ rîet mir min vnwîſer mvͦt.
0,636 der mir vil ofte ſchaden tvͦt.
0,637 daz ich goz vf den ſtêin.
0,638 do erlaſch div ſvnne div ê ſchêin.
0,639 vn̄ zergîe daz vogel sanc.
0,640 alſ ez êin ſwærez weter twanc.
0,641 div wolchen begvnden.
0,642 in den ſelben ſtvnden.
0,643 in vîer enden vf gan.
0,644 der liehte tac wart getan.
0,645 daz ich die linden chv̂me geſach.
0,646 Groz vngnade hîe geſchach.
0,647 vil ſchîere do geſach ich.
0,648 in allen enden vmbe mich.
0,649 vvol tvſent tvſent bliche.
0,650 darnach ſlvͦc alſ diche.
0,651 êin alſ kreftiger donreſlac.
0,652 daz ich vf der erde gelac.
0,653 Sich hvͦp êin hagel vn̄ êin regen.
0,654 vvandaz mich der goteſ ſegen.
0,655 friſte von deſ weterſ not.
0,656 ich wære der wile diche tot.
0,657 daz weter wart alſ vngemach.
0,658 daz ez den walt nider brach.
0,659 vvaſ îender êin bôvm da ſo groz.
0,660 der da beſtvͦnt der wart ſo bloz.
0,661 vn̄ deſ lôvbeſ alſ lære.
0,662 alſ er verbrvnnen wære.
0,663 Swaz lebte in dem walde.

0,664 ez entrvnne danne balde.
0,665 daz waſ da zehant tot.
0,666 ich het von deſ weterſ not.
0,667 mich deſ libeſ begebn.
0,668 vn̄ ahte niht vf min lebn.
0,669 vn̄ wære ôvch ſvnder zwîfel tot.
0,670 vvandaz der hagel vn̄ div not.
0,671 in kvrzer wîle gelac.
0,672 vn̄ begvnde liehten der tac.
0,673 Do diſiv freiſe zergîenc.
0,674 vn̄ ze weter gevîenc.
0,675 wære ich geweſn fvr war.
0,676 Bi dem brvnnen cehn iar.
0,677 ichn begvzze in nîemer mê.
0,678 vvan ich het ez baz gelazen ê.
0,679 die vogel chomen wider.
0,680 ez wart von ir gevider.
0,681 div linde anderſtvnt bedaht.
0,682 Si hvͦben aber ir ſvͤzzen braht.
0,683 vn̄ ſvngen verre baz danne ê.
0,684 mirne wart da vor nîe ſo wê.
0,685 deſn wære nv vergezzen.
0,686 alſvſ het ich beſezzen.
0,687 daz ander paradýſe.
0,688 die ſelben frêvde ich prîſe.
0,689 fvr alle die ich îe geſach.
0,690 ia wandich frêvde ane vngemach.
0,691 vnangeſtlichen îemer han.
0,692 Seht do trôvc mich min wan.
0,693 Mir nahte laſter vn̄ lêit.
0,694 nv ſeht wa dort her rêit.
0,695 êin riter deſ geverte.
0,696 vvaſ grimme vn̄ alſ herte.
0,697 daz ich deſ wande ez wære êin her.
0,698 îedoch berêite ich mich zewer.
0,699 Sin roſ waſ ſtarch er ſelbe groz.
0,700 deſ ich vil lvtzel da genoz.
0,701 Sin ſtimme lv̂te ſam êin horn.
0,702 ich ſach wol im waſ vf mich zorn.
0,703 alſ ab ich in êinen ſach.
0,704 min forhte vn̄ min vngemach.
0,705 vvart geſenftet îedoch.
0,706 vn̄ gedahte zeleben noch.
0,707 vn̄ gvͦrte minem roſſe baz.
0,708 do ich wider d[ar][vf ] geſaz.
0,709 do waſ er chomen daz er mich ſach.
0,710 vil lv̂te rîef er vn̄ ſpᵃch.
0,711 do er mich aller verreſt choſ.

0,712 “Riter ir ſit trıwͮeloſ.
0,713 Mirne wart von iv niht widerſêit.
0,714 vn̄ habt mir laſterlichez lêit.
0,715 in ıwͮer hochfart getan.
0,716 nv wîe ſihe ich minen walt ſtan.
0,717 den habt ir mir verderbet.
0,718 vn̄ min wilt erſterbet.
0,719 vn̄ min gefvgel veriagt.
0,720 iv ſi von mir widerſagt.
0,721 ir ſvlt eſ bvͦzze beſtan.
0,722 ode ez mvͦz mir an den lip gan.
0,723 daz chint daz da iſt geſlagen.
0,724 daz mvͦz wol wêinen vn̄ clagen.
0,725 alſvſ clagich von ſchvlden.
0,726 ichn han wider ıwͮern hvlden.
0,727 mit minen wizzen niht getan.
0,728 ane ſchvlde ich grozzen ſchaden han.
0,729 hîe ne ſol niht frideſ mêre weſn.
0,730 vvert ivch ob ir welt geneſn.”
0,731 Do bot ich min vnſchvlde.
0,732 vn̄ ſvͦchte ſine hvlde.
0,733 wan er waſ merre danne ich.
0,734 do ne ſpᵃch er niht wider mich.
0,735 vvandaz ich mich werte.
0,736 ob ich mich gerne nerte.
0,737 do tet ich daz ich mohte.
0,738 daz mir doch lvtzel tohte.
0,739 ich tioſtîerte wider in.
0,740 deſ fvͦrter ôvch min roſ hin.
0,741 daz beſte hêil daz mir geſchach.
0,742 daz waſ daz ich min ſper zebrach.
0,743 vil ſchône ſazte mich ſin hant.
0,744 hinder daz roſ vf den ſant.
0,745 daz ich vil gar deſ vergaz.
0,746 ob ich vf roſ îe geſaz.
0,747 er nam min roſ vn̄ lîe mich ligen.
0,748 mir waſ gelvͦcheſ da verzigen.
0,749 doch enmvͤte mich niht ſo ſêre.
0,750 ern bot mir nîe die êre.
0,751 daz er mich het an geſehn.
0,752 do im div êre waſ geſchehn.
0,753 do gebart er rehte dem gelich.
0,754 alſ im aller tægelich.
0,755 zehn ſtvnt geſchæhe ſam.
0,756 der priſ waſ ſin vn̄ min div ſcham.
0,757 Swaz ich doch laſterſ da gewan.
0,758 da waſ ich vnſchvldech an.
0,759 mir waſ der wille harte gvͦt.

0,760 do ne mohten mir div werch den mvͦt.
0,761 an im niht vol bringen.
0,762 deſ mvͦſe mir miſſelingen.
0,763 Do mir deſ roſſeſ wart v͛zigen.
0,764 ichn mohte niht îemer da geligen.
0,765 do gervͦchte ich gen von dan.
0,766 alſ êin erloſer man.
0,767 vn̄ ſaz aber ze dem brvnnen.
0,768 der vnzvhte ſvlt ir mich v͛chvnnen.
0,769 Swîe nivgerne ich anderſ ſi.
0,770 vn̄ ſæzze ich îemer da bi.
0,771 ichn begvͦzze in nîemer mere.
0,772 ichn galt eſ ê ſo ſêre.
0,773 Do ich gnvͦc lange da geſaz.
0,774 vn̄ betrahte daz.
0,775 waz mir zetvͦnne wære.
0,776 min harnaſch waſ zeſwære.
0,777 daz ich in gende niht mohte getᵃgen.
0,778 nv waz magich iv mêre ſagen.
0,779 vvandaz ichn abe ſchvͦtte vn̄ gîe dan.
0,780 ich gnadeloſer man.
0,781 Gedahte war ich cherte.
0,782 vnz mich min herze lerte.
0,783 daz mir an minen wirt riet.
0,784 von dem ich deſ morgenſ ſchiet.
0,785 Swie ich dar chome gegangen.
0,786 ichn wart nîe wirſ enpfangen.
0,787 danne ôvch deſ abendes do ich von im rêit.
0,788 daz machte aber ſin hofſchêit.
0,789 vvære mir div êre geſchehn.
0,790 in dem laſter vn̄ ich wart geſehn.
0,791 min handelvnge wære gnvͦc gvͦt.
0,792 Svſ troſten ſi mir minen mvͦt.
0,793 er vn̄ min ivnchfroͮwe.
0,794 daz ſi got îemer ſchoͮwe.
0,795 ich han êinem toren gelich getan.
0,796 div mære der ich laſter han.
0,797 daz ich ivch div niht chan verdagen.
0,798 ichn wolteſ ôvch ê nîe geſagen.
0,801 Si ıwͮer deheinen geſchehn baz.
0,802 ob er nv welle der ſage ôvch daz.
0,803 Do rechent der herre Iwêin.
0,804 die kvnneſchaft vnder in zwêin.
0,805 er ſpᵃch “neve Calogreant.
0,806 ez richet von rehte min hant.
0,807 Swaz dir laſterſ iſt geſchehn.
0,808 ich wil ôvch varn den brvnnen ſehn.
0,809 vn̄ waz wunderſ da ſi.”

0,810 do ſpᵃch aber Keý.
0,4818 [...] Gvͦt ſpiſe vn̄ ſenfter ſlaf.
0,4819 div waren im berêit hîe.
0,4820 vn̄ erwachte do der tac vf gîe.
0,4821 er horte êine meſſe frvͦ.
0,4822 vn̄ berêite ſich derzvͦ.
0,4823 alſ er kempfen wolde.
0,4824 den der da chomen ſolde.
0,4825 alſ er do nîemen chomen ſach.
0,4826 daz waſ im lêit vn̄ ſpᵃch.
0,4827 “herre nv wærich iv berêit.
0,4828 iv iſt min dîenſt vnverſeit.
0,4829 vva iſt der da chomen ſol.
0,4830 min bîten chvͦmt mir niht wol.
0,4831 ich ſv̂me mich vil ſêre.
0,4832 ez get an alle mine êre.
0,4833 Swaz ich nv hîe gebîte.
0,4834 eſ iſt zit daz ich rîte.”
0,4835 Div dro tet in allen wê.
0,4836 vn̄ wuͦrden trv̂rech alſ ê.
0,4837 vil mvͤlich waſ in êin dinc.
0,4838 Si ne weſten niht welch gerinc.
0,4839 in aller beſte êrte.
0,4840 der im den mvͦt bechêrte.
0,4841 der wirt bot im ſin gvͦt.
0,4842 er ſpᵃch “ſo ne ſtat niht min mvͦt.
0,4843 daz ich dvrch gvͦteſ mîete.
0,4844 den lip vêile bîete.”
0,4845 vn̄ widerſagt im daz gar.
0,4846 deſ wuͦrden ſi harte rıwͮe var.
0,4847 der wirt vn̄ daz geſinde.
0,4848 div froͮwe mit ir kinde.
0,4849 ez wart vil diche von in zwêin.
0,4850 Sin beſter frivnt her Gawêin.
0,4851 an der bet genant.
0,4852 vn̄ er bi im gemant.
0,4853 Si manten in alſo verre.
0,4854 daz got unſer herre.
0,4855 im ſælde vn̄ êre bære.
0,4856 der barmherze wære.
0,4857 erbarmet er ſich vber ſi
0,4858 da ne ſtvͤnde goteſ lon bi.
0,4859 daz bewegt im den mvͦt.
0,4860 vvan er waſ biderbe vn̄ gvͦt.
0,4861 man ſagt daz in betwnge.
0,4862 div tîvre manvnge.
0,4863 do er ir dvrfte rehte ervant.
0,4864 vn̄ im ſo ofte wart genant.

0,4865 Got vn̄ her Gawêin.
0,4866 vvan ſwederm er vnder den zwêin.
0,4867 Grozzern vnwillen trvͦc.
0,4868 dem dîent er gerne gnvͦc.
0,4869 deſ wart ſin mvͦt zwîfelhaft.
0,4870 er gedahte “ich bedarf wol mêiſterſchaft.
0,4871 Sol ich daz wægeſt erſehn.
0,4872 mir iſt zeſpilne geſchehn.
0,4873 êin zegach geteiltez ſpil.
0,4874 dazn giltet lvtzel noch vil.
0,4875 nıwͮan alle min êre.
0,4876 ich bedarf wol gvͦter lêre.
0,4877 vn̄ wêiz wol ſwederz ich kîvſe.
0,4878 daz ich daran verlîvſe.
0,4879 ichn mohte ir bêider gepflegn.
0,4880 ode bêidiv gelazen vnderwegn.
0,4881 ode doch daz êine.
0,4882 So wære min angeſt clêine.
0,4883 Svſ wêiz ich min dehêinen rat.
0,4884 ich bin alſ ez mir nv ſtat.
0,4885 Gvnêret ob ich rîte.
0,4886 vn̄ geſchendet ob ich bîte.
0,4887 nv ne magich ir bêider niht beſtan.
0,4888 vn̄ getar ôvch ir dewederz lan.
0,4889 nv gebe mir got gvͦten rat.
0,4890 der mich vnz her gelêitet hat.
0,4891 daz ich mich bêidenthalp bewar.
0,4892 alſo daz ich rehte gevar.
0,4893 ichn wil benamen die niht lan.
0,4894 der mich ê gehêizzen han.
0,4895 vn̄ div ir angeſt vn̄ ir lêit.
0,4896 nıwͮan von minen ſchvlden trêit.
0,4897 Lîezze ich ſi danne.
0,4898 vvîe zæme daz frvͦmen manne.
0,4899 doch wære div êine magt.
0,4900 harte ſchîere verclagt.
0,4901 vvider dem ſchaden der hîe geſchiht.
0,4902 Gîengez mir an die trıwͮe niht.
0,4903 So wære ôvch dirre wirt wol wert.
0,4904 der hîe miner helfe gert.
0,4905 vn̄ deſ hern Gawêinſ ſweſter vn̄ ir kint.
0,4906 div mir zeherzen gende ſint.
0,4907 dvrch ſi ſelben vn̄ dvrch in.
0,4908 dem ich deſ wol ſchvldech bin.
0,4909 daz ich im niht deſ abe gê.
0,4910 daz im ze dîenſte geſtê.
0,4911 mvͦz ich ſi vnderwegn lan.
0,4912 So habent ſi deſ îemer wan.

0,4913 daz ich deſ libeſ ſi êin zage.”
0,4914 [N]v ſchîet den zwîfel vn̄ die clage.
0,4915 der grozze riſe deſ ſi biten.
0,4916 der chom dort zvͦ in geriten.
0,4917 vn̄ fvͦrte ſine gevangen.
0,4918 an den het er begangen.
0,4919 Grozze vnhofſchêit.
0,4920 in waren allerſlahte clêit.
0,4921 ze den zîten fremde.
0,4922 nıwͮan div boͤſten hemde.
0,4923 div îe kvͦchen kneht getrvͦc.
0,4924 Si trêip êin getwerch daz ſi ſlvͦc.
0,4925 mit ſiner geiſel rvͦten.
0,4926 daz ſi vil ſêre blvͦten.
0,4927 die herren riten vngeſchvͦch.
0,4928 ir hemde waſ êin ſac tvͦch.
0,4929 Gezerret ſwarz vn̄ groz.
0,4930 die edeln riter waren bloz.
0,4931 an bêinen vn̄ an armen.
0,4932 den gaſt begvnde erbarmen.
0,4933 div grozze not die ſi liten.
0,4934 ir pfert waren div ſi riten.
0,4935 tot mager vn̄ kranc.
0,4936 îetwederz ſtrvchte vn̄ hanc.
0,4937 die fvͤzze waren in vnden.
0,4938 zeſamne gebvnden.
0,4939 vn̄ die hende vaſte.
0,4940 zervͦke mit baſte.
0,4941 den gvͦrren die ſi trvͦgen hin.
0,4942 den waren die zægel vnder in.
0,4943 zeſamne geflohten.
0,4944 daz ſi niene mohten.
0,4945 êin ander entwîchen.
0,4946 do ſi ſo iæmerlichen.
0,4947 ir edel vater rîten ſach.
0,4948 daz do ſin herce nîene brach.
0,4949 vor iamer deſ wundert mich.
0,4950 vvandez waſ wol iæmerlich.
0,4951 Svſ fvͦrter ſi fvr daz bvrgetor.
0,4952 da horten ſi in rvͦfen vor.
0,4953 er hîenge ſi alle vîere.
0,4954 ob man ſi niht ſchîere.
0,4955 mit ir ſweſter loſte.
0,4956 Do ſpᵃch der ſi da troſte.
0,4957 der riter der deſ lêvn pflac.
0,4958 “dêiſwar herre ob ich mac.
0,4959 ich ledige vnſer geſellen.
0,4960 Got ſol diſen vellen.

0,4961 er iſt êin vnbeſchêiden man.
0,4962 mich ſterchet vaſte daran.
0,4963 ıwͮer reht vn̄ ſin hochfart.
0,4964 daz div îe ſo groz wart.
0,4965 ern chan ſich laſterſ niht geſchamen.
0,4966 daz er ſi ir gebvrt vn̄ ir namen.
0,4967 niht chan genîezzen lan.
0,4968 Swaz ſi im heten getan.
0,4969 ichn ſol dehêinen riter ſchelten.
0,4970 îedoch mvͦz er engelten.
0,4971 Siner vngewizzenhêit.
0,4972 dêiſwar magich ez wirt im lêit.”
0,4973 er het in kvrzen ſtvnden.
0,4974 den helm vf gebvnden.
0,4975 vn̄ waſ ſchîere berêit.
0,4976 daz lerte in div gewonhêit.
0,4977 Sin roſ ſach er bi im ſtan.
0,4978 er hîez die brvͦke nider lan.
0,4979 er ſpᵃch “diz ſol ſich ſchêiden.
0,4980 vnſer êinem ode vnſ bêiden.
0,4981 nach ſchaden vn̄ nach ſchanden.
0,4982 ich getrvweſ minen handen.
0,4983 daz ich ſine dro genider.
0,4984 dêiſwar er mvͦz iv wider.
0,4985 ıwͮer ſvͤne geſvnde gebn.
0,4986 ode er benimt mir daz lebn.
0,4987 Swederz der ſol geſchehn.
0,4988 daz hat man ſchîere geſehn.”
0,4989 Svſ waſ im an den riſen gach.
0,4990 Sin lev volget im nach.
0,4991 do in der riſe chomen ſach.
0,4992 daz waſ ſin ſpot vn̄ ſpᵃch.
0,4993 “oͮwe ir vil tvmber man.
0,4994 vvaz nemt ir ivch an.
0,4995 daz ir alſ vngerne lebt.
0,4996 vn̄ ſvſ nach dem tode ſtrebt.
0,4997 daz iſt êin vnwîſer rat.
0,4998 vn̄ ſwer iv den geraten hat.
0,4999 dem iſt ıwͮer lebn lêit.
0,5000 vn̄ wil ſich mit der warhêit.
0,5001 vil wol an iv gerochen han.
0,5002 alſ er ôvch hat getan.
0,5003 er hat ſich gerochen wol.
0,5004 vvandich daz ſchiere ſchaffen ſol.
0,5005 daz ir im nîemer getvͦt.
0,5006 deweder vbel noch gvͦt.”
0,5007 [S]vſ antwuͦrte her Iwêin do.
0,5008 “Riter waz tôvc diſiv dro.

0,5009 Lat boͤſe rede vn̄ tvͦt div werch.
0,5010 ode ich entſitze êin getwerch.
0,5011 harter danne ıwͮern grozzen lîp.
0,5012 Lat ſchelten vngezogeniv wîp.
0,5013 die ne mvgen niht gevehten.
0,5014 vn̄ wil ſin vnſer trehten.
0,5015 nach rehtem gerihte pflegn.
0,5016 So ſit ir ſchîere gelegn.”
0,5017 nv het dem riſen geſêit.
0,5018 Sin kraft vn̄ ſin manhêit.
0,5019 vvaz im gewæfen tohte.
0,5020 vn̄ wer im geſchaden mohte.
0,5021 in dvhte er het gewæfenſ gnvͦc.
0,5022 an êiner ſtangen die er trvͦc.
0,5023 deſ frêvte ſich her Iwêin.
0,5024 daz er alſ vngewafent ſchêin.
0,5025 vnder den arm ſlvͦger.
0,5026 mit gvͦtem willen daz ſper.
0,5027 vn̄ nam daz orſ mit den ſporn.
0,5028 er het in vf die brvſt erchorn.
0,5029 vn̄ ſtach im êinen ſelhen ſtich.
0,5030 daz daz ýſich ſich.
0,5031 Loſte von dem ſchafte.
0,5032 vn̄ im in dem libe hafte.
0,5033 ôvch ſlvͦc im der riſe êinen ſlac.
0,5034 daz ich iv daz wol ſagen mac.
0,5035 het in daz roſ niht fvr getᵃgen.
0,5036 daz er im het geſlagen.
0,5037 noch êinen ſlac alſ er do ſlvͦc.
0,5038 eſ wære ze dem tode gnvͦc.
0,5039 do trvͦc in daz roſ dan.
0,5040 vnzdaz er daz ſwert gewan.
0,5041 Sa cherter wider vf in.
0,5042 vn̄ geſtîvrte in deſ ſin ſin.
0,5043 Sin kraft vn̄ ſin manhêit.
0,5044 do er wider vf in rêit.
0,5045 daz er im êine wunden ſlvͦc.
0,5046 do in daz roſ fvr trvͦc.
0,5047 do ſlvͦc der riſe im êinen ſlac.
0,5048 daz er geſtracter lac.
0,5049 vf dem roſſe fvr tot.
0,5050 do erſach der lev ſine not.
0,5051 vn̄ lîef den vngefvͤgen man.
0,5052 vil harte zorneclichen an.
0,5053 vn̄ zarte im clêit vn̄ brat.
0,5054 alſ lanc ſo der rvͦke gat.
0,5055 von den ahſeln her abe.
0,5056 daz der vngefvͤge knabe.

Referenzkorpus Mittelhochdeutsch v2.0 (https://linguistics.rub.de/rem) 22

https://linguistics.rub.de/rem


M312: Hartmann von Aue: Iwein (B) Diplomatischer Lesetext

0,5057 alſ êin ohſe erlvͦte.
0,5058 do wancte div rvͦte.
0,5059 die er da zewer trvͦc.
0,5060 vn̄ do er nach dem lêvn ſlvͦc.
0,5061 do entwêich im der lev dan.
0,5062 vn̄ entraf den lêvn noch den man.
0,5063 ze dem ſlage wart im ſo gach.
0,5064 daz er ſich nêicte dernach.
0,5065 vn̄ vil nach der nider gelac.
0,5066 ê er erzvͦge den andern ſlac.
0,5067 do het ſich her Iwêin.
0,5068 mit vil grozzen wunden zwêin.
0,5069 vil wol an im gerochen.
0,5070 vn̄ daz ſwert dvrch in geſtochen.
0,5071 Rehte da daz herce lit.
0,5072 do waſ verendet der ſtrit.
0,5073 vn̄ viel von der ſwære.
0,5074 alſ ez êin bôvm wære.
0,5075 Uon deſ riſen valle.
0,5076 frêvten ſi ſich alle.
0,5077 den liebe dran waſ geſchehn.
0,5078 Si heten heileſ erſehn.
0,5079 den riter der deſ lêvn pflac.
0,5080 vvande ſi lebten fvr den tac.
0,5081 ane angeſt vn̄ ane not.
0,5082 do der riſe gelac tot.
0,5083 deſ gnadeten ſi gnvͦc.
0,5084 dem hern Iwêin der in ſlvͦc.
0,5085 do gerter vrlôvbeſ ſa.
0,5086 vvand ern het ſich da.
0,5087 niht zeſv̂men mêre.
0,5088 ob er ſin êre.
0,5089 an ir beſtæten wolde.
0,5090 der er da chomen ſolde.
0,5091 zehelfe vmbe mitten tac.
0,5092 div da dvrch in gevangen lac.
0,5093 do begvnde in der wirt biten.
0,5094 daz wære alſ gvͦt vermiten.
0,5095 daz er da rvͦwen wolde.
0,5096 vvan ern mohte nochn ſolde.
0,5097 do antwuͦrt er vn̄ ſin wîp.
0,5098 Bêide gvͦt vn̄ lip.
0,5099 vil gar in ſine gewalt.
0,5100 daz gnaden wart vil manecfalt.
0,5101 daz er da horte von in zwêin.
0,5102 do ſpᵃch min her Iwêin.
0,5103 “welt ir mich deſ genîezzen lan.
0,5104 ob ich iv iht gedîent han.

0,5105 So tvͦt êin dinc deſ ich bite.
0,5106 da iſt mir wol gelont mite.
0,5107 den herren Gawêin minne ich.
0,5108 ich wêiz wol alſ tvͦt er mich.
0,5109 iſt vnſer minne ane kraft.
0,5110 So ne wart nîe gvͦt geſelleſchaft.
0,5111 den ernſt ſol ich im nıwͮen.
0,5112 Swa ich mac in trıwͮen.
0,5113 herre zvͦ dem rîtet ir.
0,5114 vn̄ grvͤzzet in von mir.
0,5115 vn̄ fvͤret mit iv ıwͮeriv kint.
0,5116 div da hîe erlediget ſint.
0,5117 daz ir ſweſter mit in var.
0,5118 vn̄ fvͤret ôvch daz getwerch dar.
0,5119 deſ herre hîe ligt erſlagen.
0,5120 ir ſvlt im deſ gnade ſagen.
0,5121 Swaz ich iv hie gedîent han.
0,5122 vvan daz iſt gar dvrch in getan.
0,5123 frager ivch wîe ich ſi genant.
0,5124 So tvͦt im daz erchant.
0,5125 daz êin lev mit mir ſi.
0,5126 da erchennet er mich bi.”
0,5127 [D]az gelobte der herre.
0,5128 vn̄ bat in vil verre.
0,5129 Swenner zvͦ dem brvnnen geſtrite.
0,5130 daz er dar wider rite.
0,5131 er ſchvͤffe im gvͦten gemach.
0,5132 min her Iwêin do ſpᵃch.
0,5133 “min rîten daz iſt miſlich.
0,5134 ich chvͦm iv gerne lant ſi mich.
0,5135 mit den ich da ſtrîten ſol.
0,5136 ich getrvwe aber in vil wol.
0,5137 mvgen ſi mirz abe erſtrîten.
0,5138 Si ne lant mich nîender rîten.”
0,5139 do bat da man vn̄ wîp.
0,5140 daz got ſin êre vn̄ ſinen lîp.
0,5141 friſte vn̄ behvͦte.
0,5142 mit libe vn̄ mit gvͦte.
0,5143 Stvͦnden ſi im ze gebot.
0,5144 alſvſ bavalch er ſi got.
0,5145 im waren die wege wol kvnt.
0,5146 vn̄ waſ ôvch deſte kvrzer ſtvnt.
0,5147 zvͦ der kapeln chomen.
0,5148 nv waſ div ivnchfroͮwe genomen.
0,5149 her vz da ſi gevangen lac.
0,5150 vvandez waſ wol vmbe mitten tac.
0,5151 nv waren ir in den ſtvnden.
0,5152 die hende gebvnden.

0,5153 ir clêider von ir getan.
0,5154 vn̄ nıwͮan êin hemde an verlan.
0,5155 vn̄ div hvͦrt waſ berêit.
0,5156 vn̄ daz fîvr darvnder gelêit.
0,5157 vn̄ ſtvͦnt frôv Lvnet.
0,5158 vf ir knien an ir gebet.
0,5159 vn̄ bat got der ſele pflegn.
0,5160 vvan deſ libeſ het ſi ſich bewegn.
0,5161 Do ſi ſich miſſetroſte.
0,5162 daz ſi nv nîemen loſte.
0,5163 do chom ir helfære.
0,5164 vn̄ waſ im vil ſwære.
0,5165 ir laſter vn̄ ir arbêit.
0,5166 die ſi von ſinen ſchvlden lêit.
0,5167 ôvch het min her Iwêin.
0,5168 Grozzen troſt ze den zwêin.
0,5169 daz got vn̄ ir vnſchvlde.
0,5170 den gewalt nîene dvlde.
0,5171 daz im iht miſſegîenge.
0,5172 vn̄ daz in ôvch vervienge.
0,5173 der lev ſin geverte.
0,5174 daz er die magt ernerte.
0,5175 nv gahte er ſere mit den ſporn.
0,5176 vvande ſi wære verlorn.
0,5177 vværer iht langer geweſn.
0,5178 er ſpᵃch “lat geneſn.
0,5179 vbeliv diet diſe magt.
0,5180 Swaz man vber ſi hîe clagt.
0,5181 deſ wil ich in ir ſchvlden ſtan.
0,5182 vn̄ ſol ſi dazvͦ kempfen han.
0,5183 So wil ich vehten fvr ſi.”
0,5184 do daz gehorten diſe dri.
0,5185 daz verſmahte in vaſte.
0,5186 vn̄ entwichen doch dem gaſte.
0,5187 vn̄ machten im wec dar.
0,5188 nv nam er vmbe ſich war.
0,5189 vn̄ ſvͦchte ſi mit den ôvgen.
0,5190 die ſin herce tôvgen.
0,5191 zallen zîten an ſach.
0,5192 vn̄ ir ôvch zefroͮwen iach.
0,5193 Schîere ſach er ſi ſitzen.
0,5194 vn̄ waſ von ſinen witzen.
0,5195 vil nach chomen alſ ê.
0,5196 vvande ſi ſagent ez tvͦ wê.
0,5197 Swer ſinem herzeliebe bi.
0,5198 alſ gaſtlichen ſi.
0,5199 nv begvnder vmbe ſchoͮwen.
0,5200 vn̄ ſach vil ivnchfroͮwen.

0,5201 die ir geſindeſ waren.
0,5202 die horter gebaren.
0,5203 harte clægelichen.
0,5204 vn̄ baten got den rîchen.
0,5205 Si ſpᵃchen “got herre.
0,5206 vvir biten dich vil verre.
0,5207 daz dv vnſ recheſt an dem.
0,5208 der vnſ vnſer geſpiln nem.
0,5209 vvir heten ir frvͦm vn̄ êre.
0,5210 nv ne haben wir nîemen mêre.
0,5211 der da ze chemnaten.
0,5212 Getvrre vmbe vnſ geraten.
0,5213 daz vnſ min froͮwe iht gvͦteſ tvͦ.
0,5214 alſ bêide ſpate vn̄ frvͦ.
0,5215 div vil getrıwͮe Lvnet.
0,5216 vnſer liebiv geſpil tet.”
0,5217 [D]iz machte im den mvͦt.
0,5218 zevehten ſtarch vn̄ gvͦt.
0,5219 vn̄ rêit dar da er ſi ſach.
0,5220 er hîez ſi vf ſten vn̄ ſpᵃch.
0,5221 “froͮwe zeiget mir die.
0,5222 die ivch da chvͦmbernt ſint ſi hîe.
0,5223 vn̄ hêizzet ivch balde ledech lan.
0,5224 ode ſi mvͤzzen von mir han.
0,5225 den ſtrit den ich gelêiſten mac.”
0,5226 vn̄ ſin lev der ſin pflac.
0,5227 der gehorte ſchîere ſinen haz.
0,5228 vn̄ trat ôvch hin naher baz.
0,5229 Nv waſ div rêine gvͦte magt.
0,5230 von forhten alſ gar verzagt.
0,5231 daz ſi vil chv̂me vf geſach.
0,5232 do gevîe ſi kraft vn̄ ſpᵃch.
0,5233 “herre daz vergelt iv got.
0,5234 der wêiz wol daz ich diſen ſpot.
0,5235 vn̄ diſe ſchande dvlde.
0,5236 ane alle mine ſchvlde.
0,5237 vn̄ bit vnſern herren.
0,5238 daz ſi iv mvͤzzen werren.
0,5239 nıwͮan alſ ich ſchvldech ſi.”
0,5240 vn̄ zêicte ſi im alle dri.
0,5241 [D]o ſpᵃch der trvhſæzze.
0,5242 “er iſt gnuͦc tumpræzze.
0,5243 der her chvͦmt ſterben dvrch dich.
0,5244 nv iſt ez gnvͦc billich.
0,5245 Swer ſelbe deſ todeſ ger.
0,5246 daz manſ ôvch den gewer.
0,5247 vn̄ ſwer ôvch danne vehte.
0,5248 So gar wider dem rehte.

0,5249 vvan ez hat allez diz lant.
0,5250 ir vntrıwͮe wol erchant.
0,5251 vvîe ſi ir froͮwen verrîet.
0,5252 daz ſi von ir êren ſchîet.
0,5253 herre dêiſwar ich rîete iv daz.
0,5254 daz ir ivchſ bedæhtet baz.
0,5255 ich erban iv deſ vil ſêre.
0,5256 daz wir iv ıwͮer êre.
0,5257 mvͤzzen benemen vn̄ den lîp.
0,5258 vmbe êin ſo vngetrıwͮez wîp.
0,5259 nv ſeht ir wol daz vnſer dri ſint.
0,5260 vn̄ wæret ir niht êin kint.
0,5261 So moht ir wol die rede lan.
0,5262 div iv an den lip mvͦz gan.”
0,5263 Do ſpᵃch der riter mit dem lêvn.
0,5264 “ir mvgt mir harte vil gedrêvn.
0,5265 irn mvͤzzet mich beſtan.
0,5266 ode die ivnchfroͮwen lan.
0,5267 mir hat div vnſchvldige magt.
0,5268 Bi dem êide geſagt.
0,5269 daz ſi wider ir froͮwen ſi.
0,5270 aller vntrıwͮen fri.
0,5271 vn̄ daz ſi ir nîe getæte.
0,5272 dehêine miſſeræte.
0,5273 vvaz da von ſint ıwͮer dri.
0,5274 vvænt ir daz ich êine ſi.
0,5275 Got geſtvͦnt der warhêit îe.
0,5276 mit den bêiden bin ich hîe.
0,5277 ich wêiz wol die geſtent mir.
0,5278 Svſ bin ich ſelbe dritte alſ ir.
0,5279 daran ligt wæne ich grozzer kraft.
0,5280 danne an ıwͮer geſelleſchaft.”
0,5281 do ſpᵃch der trvhſæzze.
0,5282 “Sweſ ich mich vermæzze.
0,5283 vvider vnſern herren got.
0,5284 deſ gewunne ich ſchaden vn̄ ſpot.
0,5285 herre ze dem drot ir mir.
0,5286 ich getrv̂we im helfe baz danne ir.
0,5287 ich ſihe ivch êinen geverten han.
0,5288 den ſvlt ir hêizzen hoher ſtan.
0,5289 ıwͮern levn der hie ſtat.
0,5290 der andern der wirt gvͦt rat.
0,5291 hîe ne vihtet nîemen mit iv zwêin.”
0,5292 do ſpᵃch der herre Iwêin.
0,5293 “min lev vert mit mir zaller zit.
0,5294 ichn fvͤre in dvrch dehêinen ſtrit.
0,5295 ichn tribe in ôvch von mir niht.
0,5296 vvert ivch ſin tvͦ er iv iht.”

Referenzkorpus Mittelhochdeutsch v2.0 (https://linguistics.rub.de/rem) 27

https://linguistics.rub.de/rem


M312: Hartmann von Aue: Iwein (B) Diplomatischer Lesetext

0,5297 do rîeffen ſi alle vnder in.
0,5298 ern tæte ſinen lêvn hin.
0,5299 mit im væhte nîemen da.
0,5300 vn̄ er mvͤſe ôvch ſa.
0,5301 die ivnchfroͮwen brinnen ſehn.
0,5302 er ſpᵃch “deſn ſol niht geſchehn.”
0,5303 Svſ mvͦſe der lev hoher ſtan.
0,5304 dochn mohter deſ niht verlan.
0,5305 ern ſæhe vber den rvͦke dan.
0,5306 Sinen herren wider an.
0,5307 Svſ ſint div wort hin gelêit.
0,5308 vn̄ wuͦrden zeſtrîte gerêit.
0,5309 vn̄ waren alle vîere.
0,5310 zen orſen chomen ſchîere.
0,5311 vn̄ lîezzen von êin ander gan.
0,5312 daz ſi ir pvͦneiz mohten han.
0,5313 vn̄ triben alle dri dan.
0,5314 vvider vf den êinen man.
0,5315 Swaz div orſ mohten gevarn.
0,5316 darvnder mvͦſer ſich bewarn.
0,5317 darnach alſ êin wîſe man.
0,5318 der ſine riterſchaft wol chan.
0,5319 vn̄ ſine kraft mit liſten.
0,5320 zerehten ſtaten friſten.
0,5321 Si brachen vf im alle ir ſper.
0,5322 daz ſine daz behîelt er.
0,5323 er warf daz orſ von in.
0,5324 vn̄ leiſîerte hin.
0,5325 von in einſ akerſ lanc.
0,5326 vn̄ tet ſchîere wider wanc.
0,5327 er drvͦcte vaſte ſin ſper.
0,5328 vor vf die brvſt her.
0,5329 alſ in div gewonhêit lerte.
0,5330 vn̄ alſ er zvͦ in cherte.
0,5331 do mvͤte in mit dem ſwerte.
0,5332 der trvhſæzze alſ er gerte.
0,5333 vor ſinen brvͦdern zwêin.
0,5334 den nam er vnder daz kinnebêin.
0,5335 Rehte fliegende ſtach er in.
0,5336 enbor vz dem ſatel hin.
0,5337 daz er vf dem ſande gelac.
0,5338 vn̄ alleſ deſ verpflac.
0,5339 deſ im zeſchaden mohte chomen.
0,5340 Svſ waſ der troſt den zwêin benom̄.
0,5341 vvander lac lange ane ſin.
0,5342 nv riten wider vf in.
0,5343 die zwene die noch werten.
0,5344 vn̄ pflagen ſin mit den ſwerten.

0,5345 alſ gvͦte riter ſolden.
0,5346 daz wart in wol vergolden.
0,5347 vvande îe ſin einſ ſlac.
0,5348 vaſte wider zwêin wac.
0,5349 er bedorfte wol kraft vn̄ wer.
0,5350 vvan zwene waren îe einſ her.
0,5351 Die ivnchfroͮwen baten alle got.
0,5352 daz er ſine gnade vn̄ ſin gebot.
0,5353 in zehelfe cherte.
0,5354 vn̄ in ir kempfen êrte.
0,5355 daz er in zetroſte.
0,5356 ir geſpiln erloſte.
0,5357 nv iſt got ſo gnædech vn̄ ſo gvͦt.
0,5358 vn̄ ſo rêine gemvͦt.
0,5359 daz er nîemer kvnde.
0,5360 So manigem ſvͤzzen mvnde.
0,5361 Betlichiv dinc verſagen.
0,5362 ôvch waren ſi niht zagen.
0,5363 die in da an vahten.
0,5364 vvande ſi in brahten.
0,5365 in vil angeſtliche not.
0,5366 zware ane den tot.
0,5367 Bechvͦmberten ſi in ſêre.
0,5368 dochn mohten ſi im dehêin êre.
0,5369 fvrnamenſ an gewinnen.
0,5370 nv chom zeſinen ſinnen.
0,5371 der trvhſæzze wider.
0,5372 vn̄ enlac niht me da nider.
0,5373 er bvͦrte ſchilt vn̄ ſwert.
0,5374 vn̄ lîef zeden brvͦdern wert.
0,5375 do dvhte den lêvn er het zit.
0,5376 Sich zeheben in den ſtrit.
0,5377 vn̄ lief ſa den genden man.
0,5378 vil vnerbarmeclichen an.
0,5379 vn̄ zarte im daz ýſen.
0,5380 man ſach die ringe riſen.
0,5381 Sam ſi wæren von ſtro.
0,5382 Svſ entworht er in do.
0,5383 vvander in gar zefvͦrte.
0,5384 Swaz er ſin gervͦrte.
0,5385 von im gewan frôv Lvnet.
0,5386 fride von deſ lêvn bet.
0,5387 div bet waſ nıwͮan der tot.
0,5388 deſ frêvte ſi ſich deſ gîenc ir not.
0,5389 [H]ie lac der trvhſæzze.
0,5390 nv wart der lev ræzze.
0,5391 ze ſinen kampf genozzen.
0,5392 die manigen ſlac grozzen.

0,5393 heten enpfangen vn̄ gegebn.
0,5394 vverten ſi nv wol daz lebn.
0,5395 daz waſ in gvͦt fvr den tot.
0,5396 vvande ſi beſtvͦnt êin michel not.
0,5397 hîe waren zwene wider zwêin.
0,5398 vvandez enmohte der herre Iwêin.
0,5399 den lêvn niht vertrîben.
0,5400 do lîez erz ôvch beliben.
0,5401 er het ſiner helfe wol enborn.
0,5402 vn̄ lîez ez ôvch ane grozzen zorn.
0,5403 daz er in ſine helfe ſpranch.
0,5404 ern ſagteſ im danc noch vndanc.
0,5405 Svſ vahten ſi bedenthalben an.
0,5406 hîe der lev dort der man.
0,5407 ôvch enſparten ſi lip noch den mvͦt.
0,5408 Solden ſi da von ſin behvͦt.
0,5409 Si waren werhaft gnvͦc.
0,5410 vnz ir îetweder ſlvͦc.
0,5411 dem levn êine wunden.
0,5412 do er der het enpfvnden.
0,5413 do wart er ræzzer vil danne ê.
0,5414 ôvch tet dem hern Iwêin wê.
0,5415 daz er den lêvn wunden ſach.
0,5416 daz beſchêinder wol wan er zebrach.
0,5417 Sine ſenfte gebærde.
0,5418 von deſ levn beſwærde.
0,5419 Gewan er zorneſ alſo vil.
0,5420 daz er ſi brahte vf daz zil.
0,5421 daz ſi vil gar verlvͦrn ir kraft.
0,5422 vn̄ gehabten vor im zagehaft.
0,5423 Svſ waren ſi vberwvnden.
0,5424 îedoch mit vier wunden.
0,5425 die ſi im heten geſlagen.
0,5426 doch enhorte in nîemen clagen.
0,5427 dehêinen ſchaden der im geſchach.
0,5428 nıwͮan ſinſ lêvn vngemach.
0,5429 nv waſ ze den zîten ſite.
0,5430 daz der ſchvldigære lite.
0,5431 den ſelben tot den der man.
0,5432 Solde lîden den er an.
0,5433 mit kampfe vor gerihte ſpᵃch.
0,5434 ob ez alſo geſchach.
0,5435 daz er mit kampfe vnſchvldech wart.
0,5436 dazn wart ôvch hîe niht geſpart.
0,5437 Si wuͦrden vf den roſt gelêit.
0,5438 der froͮwen Luneten waren berêit.
0,5439 die ivnchfroͮwen alle.
0,5440 mit manigem fvͦz valle.

0,5441 Gnadeten ſi im ſêre.
0,5442 vn̄ erbvͦten im alle die êre.
0,5443 der er von in gervͦchte.
0,5444 vn̄ fvrbaz danne er ſvͦchte.
0,5445 frôv Lvnet wart vil fro.
0,5446 vvandez gezoch ir alſo.
0,5447 Si gewan ir froͮwen hvlde.
0,5448 vn̄ het ane ſchvlde.
0,5449 erliten kvͦmber vn̄ not.
0,5450 deſ ergazte ſi ſi vnz an ir tot.
0,5451 noch erchande in da weder wip noch man.
0,5452 vn̄ ſchîet ôvch alſo von dan.
0,5453 nıwͮan êine frôv Lvnet.
0,5454 div daz dvrch ſin gebot tet.
0,5455 daz ſi in nîemen nande.
0,5456 daz in div niht erchande.
0,5457 div doch ſin herce bi ir trvͦc.
0,5458 daz waſ wunderſ gnvͦc.
0,5459 doch bat ſi in vil verre.
0,5460 Si ſpᵃch “lieber herre.
0,5461 dvrch got belibet hîe bi mir.
0,5462 vvandich ſihe wol daz ir.
0,5463 vn̄ ıwͮer lev ſit ſtarche wunt.
0,5464 Lat mich ivch machen geſvnt.”
0,5465 Svſ ſpᵃch der namloſe do.
0,5466 “ichn gewinne gemach nochn wirde fro.
0,5467 nîemer vnz vf den tac.
0,5468 daz ich wider gehaben mac.
0,5469 miner froͮwen hvlde.
0,5470 der mangel ich ane ſchvlde.”
0,5471 Si ſpᵃch “vil ſelten ich daz wîp.
0,5472 Bêide ir mvͦt vn̄ ir lîp.
0,5473 îemer geprîſe.
0,5474 vvande ſi en iſt niht wîſe.
0,5475 div êinem alſo frvͦmen man.
0,5476 alſ iv noch hîe ſchînet an.
0,5477 îemer ir hvlde widerſêit.
0,5478 ob ſi niht grozzez hercelêit.
0,5479 vf in zeſprechen hat.”
0,5480 er ſpᵃch “nîemer werde min rat.
0,5481 ir wille enwære îe min gebot.
0,5482 nv gebiete ir vnſer herre got.
0,5483 daz ſi mich bedenche enzit.
0,5484 der chvͦmber der mir nahen lit.
0,5485 den ſagich nîemen wizzechriſt.
0,5486 vvan dem er doch gewizzen iſt.
0,5487 Swîe nahen er minē hercen gê.”
0,5488 Si ſpᵃch “iſt er danne îemen mê.

0,5489 Gewizzen wan iv zwêin.”
0,5490 “ia froͮwe” ſpᵃch her Iwêin.
0,5491 Si ſpᵃch “wan nennet ir ſi doch.”
0,5492 er ſpᵃch “froͮwe nêin ich noch.
0,5493 ich mvͦz ir hvlde ê haben baz.”
0,5494 Si ſpᵃch “nv ſagt mir doch daz.
0,5495 vvîe ſit ir ſelbe genant.”
0,5496 er ſpᵃch “ich wil ſin erchant.
0,5497 Bi minem levn der mit mir vert.
0,5498 mirne werde ir hvlde baz beſchert.
0,5499 So wil ich mich iemer ſchamen.
0,5500 minſ libeſ vn̄ minſ rehten namen.
0,5501 vvil ich mich nîemer gefrevn.
0,5502 ich hêizze der riter mit dem levn.
0,5503 vn̄ ſwer iv fvr diſe tage.
0,5504 von êinem riter iht ſage.
0,5505 deſ geverte êin lev ſi.
0,5506 da erkennet mich bi.”
0,5507 [D]iv froͮwe ſpᵃch “wie mac daz chom̄.
0,5508 daz ich von iv niht han v͛nom̄.
0,5509 vn̄ ivch nîe mer geſach.”
0,5510 der riter mit dem levn ſpᵃch.
0,5511 “daz iv von mir niht iſt geſêit.
0,5512 daz machet min vnwerdechêit.
0,5513 ich mohte mit dem mvͦte.
0,5514 mit libe vn̄ mit gvͦte.
0,5515 Gefrvͦmt han div mære.
0,5516 daz ich erkander wære.
0,5517 vvirt min gelvͦche alſ gvͦt.
0,5518 alſ min herce min mvͦt.
0,5519 ich wêiz wol ſo gedîen ich daz.
0,5520 daz ir mich noch erchennet baz.”
0,5521 Si ſpᵃch “irn ſit ein boͤſer man.
0,5522 danne iv noch hie ſchinet an.
0,5523 So ſit ir aller eren wert.
0,5524 vn̄ deſ ich ê han gegert.
0,5525 deſ bæte ich aber hvlfez iht.
0,5526 mich dvnchet ichn vberwinde niht.
0,5527 daz laſter vn̄ die ſchande.
0,5528 Swer ivch vz minem lande.
0,5529 alſo wunden ſiht varn.”
0,5530 er ſpᵃch “got mvͤzze ivch bewarn.
0,5531 vn̄ gebe iv ſælde vn̄ êre.
0,5532 ichn belibe hîe niht mêre.”
0,5533 Div froͮwe aber do ſpᵃch.
0,5534 “Sit ir verſprechet min gemach.
0,5535 So ergibich ivch in goteſ ſegn.
0,5536 der mac ıwͮer baz gepflegn.

0,5537 vn̄ rvͦche dvrch ſine gvͤte.
0,5538 ıwͮer ſwærez gemvͤte.
0,5539 vil ſchîere verchêren.
0,5540 zefrêvden vn̄ ze êren.”
0,5541 dannen ſchîet er trvrech do.
0,5542 vvider ſich ſelben ſpᵃch er ſo.
0,5543 “froͮwe wie lvtzel dv nv weiſt.
0,5544 daz dv den ſlvzzel êine trêiſt.
0,5545 dv biſt daz ſloz vn̄ der ſchrin.
0,5546 da daz herce min.
0,5547 inne beſlozzen lit.”
0,5548 nv het er ritenſ zit.
0,5549 ovch volget im von dan.
0,5550 deweder wip noch man.
0,5551 nıwͮan eine froͮwe Lvnet.
0,5552 div im geſelleſchaft tet.
0,5553 êinen gvͦten wec hin.
0,5554 da gelobte ſi wider in.
0,5555 daz ſi ſit allez war lîez.
0,5556 mit ir trıwͮen ſi im gehîez.
0,5557 daz ſi ſin wol gedæhte.
0,5558 vn̄ ez zerede bræhte.
0,5559 vmbe ſine ſwære.
0,5560 Getrıwͮe vn̄ ſo gewære.
0,5561 vvaſ div gvͦte frôv Lvnet.
0,5562 daz ſiz willeclichen tet.
0,5563 deſ gnadet er ir wol tvſent ſtvnt.
0,5564 nv waſ der lev ſo ſtarche wunt.
0,5565 daz er michel arbêit.
0,5566 mit im vf dem wege erlêit.
0,5567 do er niht mêre mohte gan.
0,5568 do mvͦſer von dem roſſe ſtan.
0,5569 vn̄ laſ zeſamne mit der hant.
0,5570 mieſ vn̄ ſwaz er lindeſ vant.
0,5571 vn̄ legte daz vnder in.
0,5572 in ſinen ſchilt vn̄ hvͦp in hin.
0,5573 vf daz roſ fvr ſich.
0,5574 daz lebn waſ gnvͦc kvͦmberlich.
0,5575 Svſ lêit er arbêit gnvͦc.
0,5576 vnzdaz in der wec trvͦc.
0,5577 da er êine bvrch erſach.
0,5578 dar cherter do dvrch ſin gemach.
0,5579 vn̄ vant beſlozzen daz tor.
0,5580 vn̄ êinen knappen da vor.
0,5581 der erkande wol ſinſ herren mvͦt.
0,5582 Sin herre waſ biderbe vn̄ gvͦt.
0,5583 daz waſ wol an dem knappen ſchin.
0,5584 er hîez in willechomen ſin.

0,5585 ze gvͦter handelvnge.
0,5586 man ſagt daz in betwnge.
0,5587 div vil wegemvͤdiv not.
0,5588 daz er da nam daz man im bot.
0,5589 man mac den gaſt lihte vil.
0,5590 Geladen. der beliben wil.
0,5591 im wart daz tor vf getan.
0,5592 do ſach er gegen im gan.
0,5593 Riter vn̄ knehte.
0,5594 die in nach ſinē rehte.
0,5595 enpfîengen vn̄ grvͦzten.
0,5596 vn̄ im vil gerne bvͦzten.
0,5597 Sinen kvͦmber vn̄ ſine not.
0,5598 alſ in ir herre gebot.
0,5599 der ſelbe gegen im gîenc.
0,5600 vn̄ in froliche enpfîenc.
0,5601 vn̄ ſchvͦf im ſelhen gemach.
0,5602 daz er wol an den werchen ſach.
0,5603 daz ſin wille vn̄ ſin mvͦt.
0,5604 vvaſ rêine vn̄ gvͦt.
0,5605 im wart vil harte drate.
0,5606 êin hêinlich chemnate.
0,5607 zeſiner ſvnder gerêit.
0,5608 Sin lev darin zvͦ im gelêit.
0,5609 dar inne entwafent man in.
0,5610 nv ſande der wirt hin.
0,5611 nach zwêin ſinen kinden.
0,5612 daz nîemen mohte vinden.
0,5613 Schoͤner ivnchfroͮwen zwo.
0,5614 den bevalch er in do.
0,5615 dazſ im ſine wunden.
0,5616 Salbeten vn̄ bvnden.
0,5617 ôvch wonte in ir gemvͤte.
0,5618 zeſchoͤner kvnſt div gvͤte.
0,5619 daz ſi vil ſchier ernerten.
0,5620 in vn̄ ſinen geverten.
0,5621 hîe twelt er viercehn naht.
0,5622 vnzdaz er ſinſ libeſ maht.
0,5623 vil gar wider gewan.
0,5624 vn̄ ê er ſchiede von dan.
0,5625 do begvnde der tot in den tagen.
0,5626 êinen graven beclagen.
0,5627 vn̄ mit gewalte twingen.
0,5628 ze notigen dingen.
0,5629 den von dem ſwarzen dorne.
0,5630 deſ waſ er der verlorne.
0,5631 vvander mvͦſe im zeſvͦne gebn.
0,5632 Sinen geſvnt vn̄ daz lebn.

0,5633 der dannoch lebende hîe.
0,5634 zwo ſchoͤne ivnchfroͮwen lîe.
0,5635 nv wolde div alte.
0,5636 die ivngen mit gewalte.
0,5637 von ir erbe ſchêiden.
0,5638 daz dîenen ſolt in bêiden.
0,5639 dazvͦ div ivnger ſpᵃch.
0,5640 “Sweſter diſen vngemach.
0,5641 den ſol dir got verbîeten.
0,5642 ich wande mich nîeten.
0,5643 Grozzeſ liebeſ mit dir.
0,5644 Sweſter dv biſt mir.
0,5645 ze vngnædigeſ mvͦteſ.
0,5646 vvil dv mich minſ gvͦteſ.
0,5647 vn̄ miner êren. behern.
0,5648 deſ wil ich mich mit kampfe wern.”
0,7346 [...] vn̄ ſtvͦnt noch vf der wage ir lebn.
0,7347 vnzdaz div naht an gîenc.
0,7348 vn̄ ez div vinſter vndervîenc.
0,7349 Svſ ſchîet ſi bêide div naht.
0,7350 vn̄ daz ir îetwederſ maht.
0,7351 vvol waſ dem andern kvnt.
0,7352 vn̄ daz ſi bêide da zeſtvnt.
0,7353 an êin ander gnvͦcte.
0,7354 vn̄ ſit ez ſich wol fvͦcte.
0,7355 daz ſiz mit êren mohten lan.
0,7356 So lîezzen ſiz wol vnder ſtan.
0,7357 vnz an den andern tac.
0,7358 Si taten alſ er îe pflac.
0,7359 der îe rehten mvͦt gewan.
0,7360 Swîe lêide dem frvͦmen man.
0,7361 von dem andern geſchiht.
0,7362 chvͦmt ez von mvͦtwillen niht.
0,7363 ob er im den willen trvͤge.
0,7364 daz er in gerne ſlvͤge.
0,7365 er iſt im doch niht gehaz.
0,7366 vn̄ behagt im baz.
0,7367 danne da bi êin boͤſer man.
0,7368 deſ er nîe ſchaden gewan.
0,7369 Daz wart an in zwêin wol ſchin.
0,7370 Sich verchvnte der her Iwêin.
0,7371 wider ſinen kampf genoz.
0,7372 vvandez fvr êine gabe groz.
0,7373 ir îetweder haben wolde.
0,7374 ob er wizzen ſolde.
0,7375 vver der ander wære.
0,7376 Siniv wehſel mære.
0,7377 Begvnder wider in han.

0,7378 er ſpᵃch “nv wir han verlan.
0,7379 vnſer nitlichez ſpil.
0,7380 ich mac nv reden daz ich wil.
0,7381 [I]ch minnet îe von miner maht.
0,7382 den lie[ht]en tac fvr die naht.
0,7383 da lac vil miner frêvden an.
0,7384 vn̄ frêvt noch wîp vn̄ man.
0,7385 der tac iſt frolich vn̄ clar.
0,7386 div naht trvͤbe vn̄ ſwar.
0,7387 vvande ſi div herze trvͤbet.
0,7388 So der tac vͤbet.
0,7389 manhêit vn̄ wafen.
0,7390 So wil div naht ſlafen.
0,7391 ich minnet vnz an diſe friſt.
0,7392 den tac fvr allez daz der iſt.
0,7393 dêiſwar edel riter gvͦt.
0,7394 nv habt ir den ſelben mvͦt.
0,7395 vil gar an mir verchêret.
0,7396 der tac ſi gvnêret.
0,7397 ich hazze in îemer mêre.
0,7398 vvander mir alle min êre.
0,7399 vil nach het genomen.
0,7400 div naht ſi got willechomen.
0,7401 Sol ich mit frêvden alten.
0,7402 daz hat ſi mir behalten.
0,7403 nv ſeht ob ich von dem tage.
0,7404 niht grozzen kvͦmber vn̄ clage.
0,7405 vvol von ſchvlden haben mege.
0,7406 vn̄ wærer langer drier ſlege.
0,7407 die heten iv den ſic gegebn.
0,7408 vn̄ mir benomen daz lebn.
0,7409 deſ erlat mich diſiv liebiv naht.
0,7410 div rvͦwe git mir nıwͮe maht.
0,7411 danach get abe êin ſwære tac.
0,7412 daz ich danne vehten mac.
0,7413 mvͦz ich niht wol ſorgen.
0,7414 vf den tac morgen.
0,7415 Got enwelle michſ erlan.
0,7416 So mvͦz ich aber beſtan.
0,7417 den aller tîvrſten man.
0,7418 deſ ich kvnde îe gewan.
0,7421 den ich da mêine daz ſit ir.
0,7422 Got der bewar mir.
0,7423 minen lîp vn̄ min êre.
0,7424 ichn geforht ir nîe ſo ſêre.
0,7425 vn̄ wizzet daz ich nîe gewan.
0,7426 zetvͦnne mit dehêinem man.
0,7427 den ich ſo gerne erkande.

0,7428 ir moht ane ſchande.
0,7429 mir wol ſagen ıwͮern namen.”
0,7430 “ichn wil mich wider ivch niht ſchamen.”
0,7431 Spᵃch der herre Gawêin.
0,7432 “wir gehellen bêide in êin.
0,7433 herre ir habt mich deſ fvrdigen.
0,7434 het ir êine wîle geſwigen.
0,7435 die rede die ir habt getan.
0,7436 die woldich geſprochen han.
0,7437 daz ir da minnet daz minne ich.
0,7438 deſ ir da ſorget daz hat mich.
0,7438a in vil grozze ſorge braht.
0,7438b vvê daz îe kampfeſ wart gedaht.
0,7439 ez iſt hîvte hin êin tac.
0,7440 den ich wol îemer hazzen mac.
0,7441 er hat mir die not getan.
0,7442 der ich îe waſ erlan.
0,7443 mir benam dêiſwar nîe mêre.
0,7444 dehêin man alſo ſêre.
0,7445 mine werliche maht.
0,7446 vn̄ moht ir vor der naht.
0,7447 ze zwêin ſlegen han geſehn.
0,7448 So mvͤſe ich iv deſ ſigeſ iehn.
0,7449 ich han der naht vil chv̂me erbiten.
0,7450 Swaz ich noch han geſtriten.
0,7451 So gewan ich nîe ſo grozze not.
0,7452 ich fvrhte laſter ode den tot.
0,7453 von iv gewinnen morgen.
0,7454 vvir ſin in gelichen ſorgen.
0,7455 vn̄ ſi iv daz fvr war geſêit.
0,7456 daz ich dvrch ıwͮer frvͦmchêit.
0,7457 iv aller der êren gan.
0,7458 der ich niht harte engelten chan.
0,7459 min herce iſt lêideſ vberladen.
0,7460 daz ich vf ıwͮern ſchaden.
0,7461 iêmer ſol gedenchen.
0,7462 vn̄ ſwa ez mich niht ſvl krenchen.
0,7463 da geſchehe iv alleſ deſ ir gert.
0,7464 deſ ſit ir wêizgot wol wert.
0,7465 ich wolde daz ez wære alſo.
0,7466 daz diſe ivnchfroͮwen zwo.
0,7467 heten ſwaz ſi dvhte gvͦt.
0,7468 vn̄ daz wir dîenſthaften mvͦt.
0,7469 vnder êin ander ſolden tᵃgen.
0,7470 ich wil iv minen namen ſagen.
0,7471 herre ich hêizze Gawêin.”
0,7472 “Gawêin.” “ia.” “wîe wol daz ſchêin.
0,7473 diſen vnſenften tac.

0,7474 manigen vientlichen ſlac.
0,7475 han ich von iv enpfangen.
0,7476 ıwͮer haz iſt ergangen.
0,7477 vber ıwͮern gewiſſen dîenſtman.
0,7478 vn̄ da ne zwifel ich niht an.
0,7479 Swaz ir mir lêideſ habt getan.
0,7480 deſ wærich alleſ erlan.
0,7481 het ich mich enzit genant.
0,7482 vvir waren wîlen baz erchant.
0,7483 herre ich bin ez Iwêin.”
0,7484 do wonte vnder in zwêin.
0,7485 Liebe bi lêide.
0,7486 Si frêvten ſich bêide.
0,7487 daz ſi zeſamne waren chomen.
0,7488 daz ir îetweder het genomen.
0,7489 deſ andern dehêin arbêit.
0,7490 daz waſ ir bêider hercelêit.
0,7491 Bêide trv̂ren vn̄ haz.
0,7492 Rvmden gaheſ daz vaz.
0,7493 vn̄ richſent dar inne.
0,7494 frêvde vn̄ minne.
0,7495 daz erzêicten ſi wol vnder in.
0,7496 div ſwert wuͦrfen ſi hin.
0,7497 vn̄ lîeffen êin ander an.
0,7498 ezn gelebte nîe dehêin man.
0,7499 dehêinen liebern tac.
0,7500 vn̄ enwêiz ôvch niht ob îemen mac.
0,7501 alſo lieben gelebn.
0,7502 alſ in got da het gegebn.
0,7503 Si vnder chvͦſten tvſent ſtvnt.
0,7504 ovgen wange vn̄ mvnt.
0,7505 Do der kvnech die minne.
0,7506 vn̄ div kvneginne.
0,7507 vnder in bêiden ſahen.
0,7508 vn̄ frivndeſ vmbevahen.
0,7509 deſ wundert ſi ſêre.
0,7510 vn̄ entwelten niht mêre.
0,7511 Si begvnden dar gahen.
0,7512 vvande ſi ſi gerne ſahen.
0,7513 So frivntliche gebaren.
0,7514 vn̄ wer ſi bêide waren.
0,7515 daz waſ da noch vnbechant.
0,7516 vvan alſ man ez ſit bevant.
0,7517 in heten die helme vn̄ div naht.
0,7518 ir geſivne bedaht.
0,7519 vn̄ deſ kampfeſ grimme.
0,7520 verwandelt ir ſtimme.
0,7521 daz ſi da waren vnerchant.

0,7522 heten ſi ſich niht genant.
0,7523 Do ſpᵃch der her Iwêin.
0,7524 “der tac der da hivte ſchêin.
0,7525 daz ſwert daz den ſlac . . . .ſlvͦc trvͦc.
0,7526 den ich hîvte vf ivch geſlvͦc.
0,7527 div mvͤzzen gvnert ſin.
0,7528 her Gawêin lieber herre min.
0,7529 vvaz magich ſprechen mêre.
0,7530 vvandaz ich ivch êre.
0,7531 alſ ıwͮer riter vn̄ ıwͮer kneht.
0,7532 daz iſt min wille vn̄ min reht.
0,7533 ir habt mich ofte gêret.
0,7534 vn̄ ze gvͦte gechêret.
0,7535 min dinc ſo volleclîchen.
0,7536 daz man mir in den rîchen.
0,7537 mer gvͦteſ hat veriehn.
0,7538 danne eſ ane ivch wære geſchehn.
0,7539 ob ich ivch da wider mohte.
0,7540 Gêren alſ ez tohte.
0,7541 deſ woldich îemer weſn fro.
0,7542 nv ne magich anderſ wan alſo.
0,7543 daz ich ıwͮer Iwêin.
0,7544 îemer ſchîne vn̄ îe ſchêin.
0,7545 nıwͮan hivte diſen tac.
0,7546 den ich wol îemer hêizzen mac.
0,7547 die gallen in dem iare.
0,7548 vvand ezn wart zware.
0,7549 vveder min hant noch min ſwert.
0,7550 nîe der vnmazen wert.
0,7551 daz ſi iv îe geſlvͤgen ſlac.
0,7552 ich verwazze ſwert vn̄ den tac.
0,7553 ôvch ſol min vngewizzen hant.
0,7554 ir gelteſ ſelbe ſin êin pfant.
0,7555 dazſ iv daz zewandel gebe.
0,7556 dazſ iv dîene vnz ich lebe.
0,7557 herre Gawêin dochn moht ir.
0,7558 niht baz gerochen ſin an mir.
0,7559 Si hat mich gvnêret.
0,7560 vn̄ ıwͮern priſ gemêret.
0,7561 Si hat ſich ſelben ſo erwert.
0,7562 daz iv der ſic iſt beſchert.
0,7563 ich ſicher in ıwͮer gebot.
0,7564 vvan daz wêiz vnſer herre got.
0,7565 daz ich ſigeloſ bin.
0,7566 ich ſchêide ıwͮer gevangen hin.”
0,7567 “[H]erre vn̄ lieber geſelle ... nêin.”
0,7568 Spᵃch der herre Gawêin.
0,7569 “daz ſich dehêin min êre.

0,7570 mit ıwͮerm laſter mêre.
0,7571 der êren han ich gerne rat.
0,7572 der min frivnt laſter hat.
0,7573 vvaz tohte ob ich mich ſelben trvͤge.
0,7574 Swaz êren ich mich an zvͤge.
0,7575 doch hant ſi alle wol geſehn.
0,7576 vvaz vnder vnſ bêiden iſt geſchehn.
0,7577 ich ſicher vn̄ ergibe mich.
0,7578 der ſigeloſe bin ich.”
0,7579 [D]er herre Iwêin antwuͦrt im do.
0,7580 “ir wænet lihte daz alſo.
0,7581 diſiv ſicherhêit geſchehe.
0,7582 daz ich ir iv zeliebe iehe.
0,7583 vværet ir mir der fremdeſt man.
0,7584 der îe ze kriechen hvſ gewan.
0,7585 ê ich ivch ſo beſtvͤnde me.
0,7586 zware ich ſichert iv ê.
0,7587 von rehte ſicher ich von div.”
0,7588 “[N]êin herre geſelle ich ſicher iv.”
0,7589 Spᵃch der herre Gawêin.
0,7590 Svſ werte vnder in zwêin.
0,7591 ane loſen lange zit.
0,7592 dirre frivntliche ſtrit.
0,7593 vnz der kvnech vn̄ div dîet.
0,7594 Bêide fragte vn̄ rîet.
0,7595 vvaz vnder diſen lîvten.
0,7596 div minne mohte divten.
0,7597 dem hazze alſo nahen.
0,7598 den ſi ê da ſahen.
0,7599 deſ man im ſchîere beiach.
0,7600 Sin neve der herre Gawêin ſpᵃch.
0,7601 “herre wir ſvln ez iv gerne ſagen.
0,7602 daz man vnſ iht habe fvr zagen.
0,7603 noch daz deſ îemen wan habe.
0,7604 daz wir mit dirre fvͦge iht abe.
0,7605 deſ ſtrîteſ chomen wellen.
0,7606 vvir waren ê geſellen.
0,7607 daz waſ vnſ lêider vnkvnt.
0,7608 hîvte vnz an diſe ſtvnt.
0,7609 nv ne wont niht hazzeſ bi vnſ zwêin.
0,7610 ich ıwͮer neve Gawêin.
0,7611 han geſtriten wider in.
0,7612 dem ich dîenſthafter bin.
0,7613 danne inder werlde îeman.
0,7614 vnz er mich fragen began.
0,7615 vvîe ich wære genant.
0,7616 alſ im min nam wart erchant.
0,7617 do nande er ſich ſa.

0,7618 vn̄ rv̂mde vientſchaft da.
0,7619 vn̄ gehellen îemer mer in êin.
0,7620 ez iſt min geſelle her Iwêin.
0,7621 vn̄ gelôvbet mir daz ich iv ſage.
0,7622 het erz gehabt an dem tage.
0,7623 mich het braht in arbêit.
0,7624 min vnreht vn̄ ſin manhêit.
0,7625 div ivnchfroͮwe hat rehteſ niht.
0,7626 fvr die man mich hîe vehten ſiht.
0,7627 ir ſweſter iſt mit rehte hîe.
0,7628 So half ôvch got den rehten îe.
0,7629 deſ wære ich tot von ſiner hant.
0,7630 het ez div naht niht erwant.
0,7631 Sit mir gevîel daz vnhêil.
0,7632 So iſt mir lieber êin teil.
0,7633 nach grozzem vngevelle.
0,7634 daz mich min geſelle.
0,7635 habe vberwunden danne erſlagen.”
0,7636 die rede begvnde her Iwêin clagen.
0,7637 vn̄ wart vor lêide ſcham rot.
0,7638 daz er im der êren bot.
0,7639 êin lvtzel mêre danne gnvͦc.
0,7640 daz êren er im niht vertrvͦc.
0,7641 vvan redet er wol ſo redet er baz.
0,7642 hîe waſ zorn ane haz.
0,7647 deſ frêvte der kvnech ſich.
0,7648 er ſpᵃch “ir mvͤzzet an mich.
0,7649 den ſtrit lazen bêide.
0,7650 daz ichn iv beſchêide.
0,7651 deſ ivch dvrch reht gnvͤget.
0,7652 vn̄ ſich mir ôvch fvͤget.”
0,7653 [D]iv rede wart im bevolhen gar.
0,7654 die ivnchfroͮwen ladet er dar.
0,7655 er ſpᵃch “wa iſt nv div magt.
0,7656 div ir ſweſter hat verſagt.
0,7657 nıwͮan dvrch ir vbermvͦt.
0,7658 ir erbetêil vn̄ ir gvͦt.
0,7659 daz in ir vater bêiden lîe.”
0,7660 do ſpᵃch ſi gaheſ “ich bin hîe.”
0,7661 do ſi ſich alſo verſpᵃch.
0,7662 vn̄ vnrehteſ ſelbe iach.
0,7663 deſ wart Artvſ der kvnech fro.
0,7664 ze gezivge zoch er ſi alle do.
0,7665 er ſpᵃch “froͮwe ir habt veriehn.
0,7666 daz iſt vor ſo vil dîet geſchehn.
0,7667 daz irſ niht wider mvgt chomen.
0,7668 daz ir ir nv habt genomen.
0,7669 daz mvͤzzet ir ir wider gebn.

0,7670 vvelt ir nach gerihte lebn.”
0,7671 “[N]êin” ſpᵃch ſi “herre herre dvrch got.
0,7672 ez ſtet in ıwͮerm gebot.
0,7673 Bêide gvͦt vn̄ lip.
0,7674 ia geſprichet lihte êin wîp.
0,7675 deſ ſi niht ſprechen ſolde.
0,7676 Swer daz rechen wolde.
0,7677 daz wir wip geſprechen.
0,7678 der mvͤſe vil gerechen.
0,7679 vvir wip bedvrfen alle tage.
0,7680 daz man vnſ tvmbe rede v͛trage.
0,7681 vvande ſi vnderwîlen iſt.
0,7682 herte. vn̄ doch ane argen liſt.
0,7683 Geværlich vn̄ doch ane haz.
0,7684 vvan wirne kvnnen lêider baz.
0,7685 Swîe ich mit worten habe gevarn.
0,7686 doch ſvlt ir ıwͮer reht bewarn.
0,7687 daz ir mir iht gewalt tvͦt.”
0,7688 er ſpᵃch “ich laze iv ıwͮer gvͦt.
0,7689 vn̄ ıwͮer ſweſter habe daz ir.
0,7690 der ſtrit iſt lazen her zemir.
0,7691 ôvch hat ſich div gvͦte.
0,7692 mit êinvaltem mvͦte.
0,7693 So gar her zemir verlan.
0,7694 Si mvͦz ir têil zerehte han.
0,7695 Gehellen wir zwêi in êin.
0,7696 ez giht min neve Gawêin.
0,7697 daz er den ſic verlorn habe.
0,7698 So chvͦmt ir deſ ſtrîteſ abe.
0,7699 mit laſter vn̄ ane êre.
0,7700 Svſ iſt ez îemer mêre.
0,7701 ıwͮer priſ vn̄ ıwͮer hêil.
0,7702 Lat ir mit minnen ir têil.”
0,7703 [D]iz redter wander weſte.
0,7704 ir herze alſo veſte.
0,7705 an hertem gemvͤte.
0,7706 dvrch reht noch dvrch gvͤte.
0,7707 het ſiz nîemer getan.
0,7708 Si mvͤſe gewalt vn̄ forhte han.
0,7709 Svſ gewan ſi forhte von der dro.
0,7710 “nv tvͦt der mit” ſpᵃch ſi do.
0,7711 “weder minre noch mê.
0,7712 nıwͮan daz iv rehte ſtê.
0,7713 ich wil vn̄ mvͦz ſi wern.
0,7714 Sit ir ſin niht welt enbern.
0,7715 ich têile ir lîvte vn̄ lant.
0,7716 deſ ſit ir bvrge vn̄ pfant.”
0,7717 [D]o ſpᵃch der kvnech “daz ſi getan.”

0,7718 wandez an in waſ verlan.
0,7719 So wart ez wol verendet.
0,7720 verbvrget vn̄ verpfendet.
0,7721 daz ſi ir têil zerehte enpfîe.
0,7722 der kvnech ſpᵃch. do daz ergîe.
0,7723 “neve Gawêin nv entwafen dich.
0,7724 So entwafent ôvch her Iwêin ſich.
0,7725 vvande iv iſt bêiden rvͦwe not.”
0,7726 do taten ſi daz er gebot.
0,7727 [N]v waſ der lev vz chomen.
0,7728 alſ ir ê habt vernomen.
0,7729 da er in geſlozzen wart.
0,7730 vn̄ iagte vf ſinſ herren vart.
0,7731 do ſi in zvͦ in ſahen.
0,7732 dort vber velt gahen.
0,7735 do floch man vn̄ wîp.
0,7736 dvrch behalten den lîp.
0,7737 vnzdaz der her Iwêin ſpᵃch.
0,7738 “ern tvͦt iv dehêin vngemach.
0,7739 er iſt min frivnt vn̄ ſvͦchet mich.”
0,7740 do verſtvͦnden ſi alrerſt ſich.
0,7741 daz ez der degn mære.
0,7742 mit dem levn wære.
0,7743 von dem ſi wunder horten ſagen.
0,7744 vn̄ der den riſen het erſlagen.
0,7745 “Geſelle” ſpᵃch her Gawêin do.
0,7746 ich mac wol îemer ſin vnfro.
0,7747 daz ich iv ſvſ gedanchet han.
0,7748 deſ ir mir liebeſ habt getan.
0,7749 den riſen ſlvͦget ir dvrch mich.
0,7750 deſ rvͦmde min niftel ſich.
0,7751 vvande ir enbvͦt mirz bi ir.
0,7752 “ez het dvrch mich” ſêit ſi mir.
0,7753 “der riter mit dem lêvn getan.”
0,7754 irn woldet ſi niht wizzen lan.
0,7755 vvîe ir wæret genant.
0,7756 do nêic ich vmbe in elliv lant
0,7757 ichn weſte war ode wem.
0,7758 vvandich meindez hin ze dem.
0,7759 der dvrch mich beſtvͦnt die not.
0,7760 vn̄ eſn letze mich der tot.
0,7761 ich gedien ez îemer alſ ich ſol.
0,7762 ich erchenne ivch bi dem lêvn wol.
0,7763 Svſ lîef der lev zvͦ im her.
0,7764 Sinem herren erzeiget er.
0,7765 frêvde vn̄ frivntſchaft.
0,7766 mit aller der kraft.
0,7767 alſ êin ſtvmmez tîer dem man.

0,7768 frivntſchaft erzêigen chan.
0,7769 [Z]ehant wart in bêiden.
0,7770 êin rvͦwe beſcheiden.
0,7771 da in gnade vn̄ gemach.
0,7772 zvͦ ir wunden geſchach.
0,7773 arzat gewan her Gawêin.
0,7774 im ſelbem vn̄ in zwêin.
0,7775 zehêilen ir wunden.
0,7776 ôvch pflac ir zallen ſtvnden.
0,7777 div kvnegin vn̄ Artvſ.
0,7778 deſ bvweten ſi daz ſiech hvs.
0,7779 vil vnlange ſtvnt.
0,7780 vnzdaz ſi waren wol geſvnt.
0,7781 [D]o dem hern Iwêin wart gegebn.
0,7782 kraft vn̄ geſvnt lebn.
0,7783 noch waren im die ſinne.
0,7784 von ſiner froͮwen minne.
0,7785 So manigen wiſ zeverhe wunt.
0,7786 in dvhte ob in ze kvrzer ſtvnt.
0,7787 Sin froͮwe niht enloſte.
0,7788 mit ir ſelber troſte.
0,7789 So mvͤſez ſchîere ſin ſin tot.
0,7790 in twanch div minnende not.
0,7791 vf diſen gæhen gedanc.
0,7792 “ich tribez kvrz ode lanc.
0,7793 So ne wêiz ich wîe ir minne.
0,7794 îemer gewinne.
0,7795 vvandaz ich zvͦ dem brvnnen var.
0,7796 vn̄ giezze dar vn̄ aber dar.
0,7797 Gewinne ich chvͦmber da von.
0,7798 So bin ich chvͦmberſ wol gewon.
0,7799 vn̄ lide in gerner kvrze tage.
0,7800 dannedaz ich îemer kvͦmber tᵃge.
0,7801 ôvch lidich chvͦmber îemer mê.
0,7802 irn getvͦ der kvͦmber ovch ſo wê.
0,7803 daz ich noch ir minne.
0,7804 mit gewalt gewinne.”
0,7805 Mit ſinem lêvn ſtal er ſich dar.
0,7806 daz ſin nîemen wart gewar.
0,7807 da zehove noch anderſwa.
0,7808 vn̄ machte chvͦmberſ weter da.
0,7809 daz wart alſ vngehîure.
0,7810 daz in dem gemîvre.
0,7811 nîemen trvwet geneſn.
0,7812 “verflvͦchet mvͤzzer îemer weſn.”
0,7813 Spᵃch da wîp vn̄ man.
0,7814 der îe von erſte began.
0,7815 Bv̂wen hîe zelande.

Referenzkorpus Mittelhochdeutsch v2.0 (https://linguistics.rub.de/rem) 44

https://linguistics.rub.de/rem


M312: Hartmann von Aue: Iwein (B) Diplomatischer Lesetext

0,7816 diz lêit vn̄ diſe ſchande.
0,7817 tvͦt vnſ êin man ſwenner wil.
0,7818 Boͤſer ſtet der iſt vil.
0,7819 îedoch iſt diz div boͤſte ſtat.
0,7820 dar vf îe hvſ wart geſat.
0,7821 [D]az walt gevelle wart ſo groz.
0,7822 vn̄ der ſivs vn̄ der doz.
0,7823 werte mit dem ſchalle.
0,7824 daz er die livte alle.
0,7825 Gar verzwifeln tet.
0,7826 Do ſpᵃch ir ivnchfroͮwe Lvnet.
0,7827 “froͮwe chvͦmt vil drate.
0,7828 der dinge zerate.
0,7829 vva ir den man vindet.
0,7830 mit dem ir vberwindet.
0,7831 diſen ſchaden vn̄ diz lêit.
0,7832 der iſt iv weizgot vngerêit.
0,7833 man enſvͦche in danne verre.
0,7834 irn moht ſchande merre.
0,7835 nîemer gewinnen.
0,7836 Swenner nv ſchêidet hinnen.
0,7837 alleſ ſtrîteſ erlan.
0,7838 der iv diz laſter hat getan.
0,7839 diz geſchiht iv aber morgen.
0,7840 irn welt baz beſorgen.
0,7841 die ſelben ſache.
0,7842 man lat ivch mit gemache.
0,7843 nîemer mêre gelebn.”
0,7844 “mahtv mir danne rat gebn.”
0,7845 Spᵃch div froͮwe zvͦ ir magt.
0,7846 “nv ſi dir min not geclagt.
0,7847 vvan dv minſ dingeſ wêiſt.
0,7848 alſo vil ſo îemen meiſt.”
0,7849 [S]i ſpᵃch “froͮwe ir habt den rat.
0,7850 der wol baz ze ſtaten ſtat.
0,7851 ich bin êin wip næme ich mich an.
0,7852 zeraten alſ êin wiſe man.
0,7853 So wære ich tvmber danne êin kint.
0,7854 ich lide mit den andern die hîe ſint.
0,7855 daz mir zeliden geſchiht.
0,7856 vnz man noch dirre tage geſiht.
0,7857 vven ıwͮer rat vinde.
0,7858 von ıwͮerm geſinde.
0,7859 der diſe bvrde an ſich nem.
0,7860 vn̄ daz er vnſ zeherren zem.
0,7861 ez mac wol ſin daz ez geſchiht.
0,7862 îedoch verwæne ich mich ſin niht.”
0,7863 Si ſpᵃch “dv ſolt die rede lan.

0,7864 ichn han gedingen noch wan.
0,7865 daz ich in îemer vinde.
0,7866 in minem geſinde.
0,7867 nv rat darnach daz beſte.”
0,7868 Si ſpᵃch “der danne weſte.
0,7869 den riter der den riſen ſlvͦc.
0,7870 vn̄ der mich laſterſ vbertrvͦc.
0,7871 daz er mich von dem roſte.
0,7872 hîe vor iv erloſte.
0,7873 der iv den ſelben ſvͦchte.
0,7874 ob er chomen gervͦchte.
0,7875 So ne wærez niender baz bewant.
0,7876 doch iſt mir êin dinc wol erchant.
0,7877 ezn hvlfe nîemenſ liſt.
0,7878 vnz im ſin froͮwe vngnædech iſt.
0,7879 daz er fvͤre dvrch in.
0,7880 vveder her ode hin.
0,7881 ern tæte im danne ſicherhêit.
0,7882 daz er nach rehter arbêit.
0,7883 mit allen ſinen dingen.
0,7884 danach hvlfe ringen.
0,7885 ob er dvrch in iht tæte.
0,7886 daz er wider hæte.
0,7887 Siner froͮwen minne.”
0,7888 div froͮwe ſpᵃch “die ſinne.
0,7889 der mir vnſer herre gan.
0,7890 die chêre ich alle daran.
0,7891 Bêide lip vn̄ gvͦt.
0,7892 daz ich im ir zorn mvͦt.
0,7893 vertrîbe ob ich îemer mac.
0,7894 deſ enpfach minen hant ſlac.”
0,7895 [D]o ſpᵃch aber froͮwe Lvnet.
0,7896 “ir ſit ſvͤzze vn̄ ıwͮer bet.
0,7897 welch gvͦt wip wære von den ſiten.
0,7898 die ir zeflize woldet biten.
0,7899 div iht verſagen kvnde.
0,7900 êinem alſo Svͤzzen mvnde.
0,7901 ob eſ iv ane falſchen liſt.
0,7902 ernſt wirt ode ernſt iſt.
0,7903 So mvͦz er wol ir hvlde han.
0,7904 ichn mac ivch deſ niht erlan.
0,7905 irn gehêizzet imz mit êide.
0,7906 ê daz ich von iv ſchêide.”
0,7907 deſ êideſ waſ ſi gerêit.
0,7908 frôv Lvnet gap ir den êit.
0,7909 vn̄ wart vil gar vz genomen.
0,7910 daz im zeſtaten mohte chomen.
0,7911 nach dem ſi da ſolde varn.

0,7912 Si ſpᵃch “froͮwe ich mvͦz bewarn.
0,7913 mit ſelhen witzen den êit.
0,7914 daz mich dehêiner falſchêit.
0,7915 îemen zihe daran.
0,7916 er iſt êin vil ſtæte man.
0,7917 nach dem ich da rîten ſol.
0,7918 vn̄ bedarf da ſtæter rede wol.
0,7919 vvelt ir nach im ſenden.
0,7920 div wort mit werchen enden.
0,7921 der ich zem êide niht enbir.
0,7922 So ſprechet froͮwe nach mir.”
0,7923 die vinger wuͦrden vf gelêit.
0,7924 Alſvſ gap ſi den êit.
0,7925 “[O]b der riter her chvͦmt.
0,7926 vn̄ mir zeminer noͤte frvͦmt.
0,7927 mit dem der lev varnde iſt.
0,7928 daz ich ane allen argen liſt.
0,7929 mine maht vn̄ minen ſin.
0,7930 daran cherende bin.
0,7931 daz ich im wider gewinne.
0,7932 Siner froͮwen minne.
0,7933 ich bit mir got helfen ſo.
0,7934 daz ich îemer werde fro.
0,7935 vn̄ diſe gvͦten hêiligen.”
0,7936 do ne waſ da niht verſwigen.
0,7937 deſ er bedvrfen ſolde.
0,7938 den ſi bringen wolde.
0,7939 Sich vnderwant frôv Lvnet.
0,7940 der rêiſe die ſi gerne tet.
0,7941 hin rêit div gvͦte.
0,7942 mit frolichem mvͦte.
0,7943 vn̄ waſ ir doch ze der ſtvnt.
0,7944 Lvtzel darvmbe chvnt.
0,7945 do ſi der verte begvnde.
0,7946 vva ſi in fvnde.
0,7947 vn̄ wart ir kvrzliche kvnt.
0,7948 ir vil ſæliger fvnt.
0,7949 vvan ſi in bi dem brvnnen vant.
0,7950 er waſ ir bi dem lêvn erchant.
0,7951 ôvch erchande ſi ir herre.
0,7952 do er ſi ſach von verre.
0,7953 mit gvͦtem willen grvͦzter ſi.
0,7954 “daz ich ivch ſo nahen bi.
0,7955 fvnden han deſ lobich got.
0,7956 froͮwe Lvnet iſt diz ıwͮer ſpot.
0,7957 ode habt ir mich geſvͦchet.”
0,7958 “ia herre ob irſ gervͦchet.”
0,7959 “waz iſt daz ir gebîet.”

0,7960 “da habt ir ivch genîet.
0,7961 êin têil von ıwͮern ſchvlden.
0,7962 vn̄ von ir vnhvlden.
0,7963 von der iv diente diz lant.
0,7964 vn̄ div mich vz hat geſant.
0,7965 êiner langen arbêit.
0,7966 Si ne welle brechen danne ir êit.
0,7967 div mich da vz ſendet.
0,7968 So han ich iv verendet.
0,7969 die rede alſo verre.
0,7970 daz ir aber min herre.
0,7971 vverden ſvlt in kvrzer friſt.
0,7972 alſ ſi min froͮwe iſt.”
0,7973 [H]îe waſ groz frêvde von in zwêin.
0,7974 dochn wart min her Iwêin.
0,7975 vor deſ nîe alſ fro.
0,7976 von grozzen frêvden chvͦſter do.
0,7977 Siner ivnchfroͮwen mvnt.
0,7978 vvange vn̄ ôvgen tvſent ſtvnt.
0,7979 er ſpᵃch “ir habt beſchêinet.
0,7980 vil wol wîe ir mich mêinet.
0,7981 ich fvrhte ſêre vn̄ iſt min clage.
0,7982 daz mir deſ gvͦteſ vn̄ der tage.
0,7983 ode bêider zerinne.
0,7984 ê ich die grozzen minne.
0,7985 ze rehte vmb ivch verſchvlden mvge.
0,7986 alſ ez dem dîenſte tvge.
0,7987 den ir mir. habt getan.”
0,7988 Si ſpᵃch “die rede ſvlt ir lan.
0,7989 ir gewinnet tage vn̄ daz gvͦt.
0,7990 het ich gedîent den mvͦt.
0,7991 daz mir gnade wuͦrde ſchin.
0,7992 vn̄ ſwem ir gnædech woldet ſin.
0,7993 ichn han niht baz wider ivch getan.
0,7994 irn welt ez danne baz enpfan.
0,7995 danne der deſ andern gvͦt entnimt.
0,7996 vn̄ ſwenne in gelteſ gezimt.
0,7997 daz er im gelteſ iſt berêit.
0,7998 ir entlihet mir michel arbêit.
0,7999 do ich wære verbrant.
0,8000 ob irz niht het erwant.
0,8001 fvr minen lip waſ ıwͮer lebn.
0,8002 vf die wage gegebn.
0,8003 do gabet ir mir diſen lip.
0,8004 ez verdîenten nîemer tvſent wip.
0,8005 die gnade die ir mir habt getan.”
0,8006 er ſpᵃch “die rede ſvlt ir lan.
0,8007 ir habt vaſte vberzalt.

0,8008 mir iſt vergolten tvſentfalt.
0,8009 Swaz ich ie dvrch ivch getet.
0,8010 nv ſagt mir froͮwe Lvnet.
0,8011 vveiz ſi doch daz ich ez bin.”
0,8012 Si ſpᵃch “daz wære der vngewin.
0,8013 Sine wêiz von iv gelôvbet mirz.
0,8014 zer werlde mêre wandaz irz.
0,8015 der riter mit dem lêvn ſit.
0,8016 Si bevindet ez noch zegvͦter zit.”
0,8017 [D]o riten ſi zehvſe dan.
0,8018 vn̄ in bechom da wip noch man.
0,8019 dazn fvͦcte ôvch anderſ niht.
0,8020 nıwͮan êin wunderlich geſchiht.
0,8021 daz ſi da nîemen rîten ſach.
0,8022 vnz ſi ergriffen ir gemach.
0,8023 do gîenc frôv Lvnet.
0,8024 da ſi an ir gebet.
0,8025 ir froͮwen alterſêine vant.
0,8026 vn̄ ſagt ir zehant.
0,8027 daz er chomen wære.
0,8028 do ne het ſi dehêin mære.
0,8029 alſo gerne vernomen.
0,8030 Si ſpᵃch “nv ſi er willechomen.
0,8031 ich wil in harte gerne ſehn.
0,8032 Swîe daz mit fvͦge mac geſchehn.
0,8033 Gench hin zvͦ im vn̄ ervar.
0,8034 vvil er her ode ſol ich dar.
0,8035 daz ſi wan ich bedarf ſin.
0,8036 er gîenge nach mir bedorft er min.”
0,8037 vil ſchiere braht in frôv Lvnet.
0,8038 er fvͦr ſwîe in div varn tet.
0,8039 Gewafent daz im nihteſ gebraſt.
0,8040 Si enpfîe den wirt fvr êinen gaſt.
0,8041 vn̄ bi dem erſten grvͦzze.
0,8042 viel er ir zefvͦzze.
0,8043 vn̄ het doch dehêine bet.
0,8044 do ſpᵃch frôv Lvnet.
0,8045 “froͮwe heîzzet in vf ſtan.
0,8046 vn̄ alſ ich im gehêizzen han.
0,8047 So ſvlt ir loͤſen den êit.
0,8048 ich ſagiv mit der warhêit.
0,8049 daz div helfe vn̄ der rat.
0,8050 nıwͮan an iv êiner ſtat.”
0,8051 [S]i ſpᵃch “nv bewîſe mich.
0,8052 dvrch ſinen willen tvͦn ich.
0,8053 Swaz ich mac vn̄ ſol.”
0,8054 Si ſpᵃch “froͮwe ir redet wol.
0,8055 nv ne hvlfe im nîemen baz.

0,8056 Sin froͮwe div im iſt gehaz.
0,8057 Gebîet ir div lat ir zorn.
0,8058 Gebîet ir er iſt verlorn.
0,8059 vn̄ moht iv daz wol weſn lêit.
0,8060 irn habt mit der warhêit.
0,8061 dehêinen bezzern frivnt danner iſt.
0,8062 ez wolde vnſer herre chriſt.
0,8063 vn̄ wiſte mich vf die vart.
0,8064 daz er ſo gaheſ fvnden wart.
0,8065 daz div fremde von iv zwêin.
0,8066 vvuͦr[d]e g[e]ſament in êin.
0,8067 So ne ſol ivch danne dehêin ander not.
0,8068 Geſchêiden nîemer ane den tot.
0,8069 nv behalt ıwͮer warhêit.
0,8070 vn̄ loͤſet den êit.
0,8071 vergebt im ſine miſſetat.
0,8072 vvander dehêin ander froͮwen hat.
0,8073 noch gewinnet noch nîe gewan.
0,8074 diz iſt her Iwêin ıwͮer man.”
0,8075 [D]iv rede dvhte ſi wunderlich.
0,8076 vn̄ trat vil gaheſ hinder ſich.
0,8077 Si ſpᵃch “haſ tv mir war geſêit.
0,8078 So hat mich din karchêit.
0,8079 vvunderliche hin gegebn.
0,8080 Sol ich dem hinne fvrder lebn.
0,8081 der vf mich dehêin ah[t]e hat.
0,8082 deiſwar deſ het ich gerne rat.
0,8083 mirne getet daz weter nîe ſo wê.
0,8084 dazn wold ich îemer liden ê.
0,8085 danne ich zelanger ſtvnde.
0,8086 minſ libeſ gvnde.
0,8087 dehêinen ſo gemvͦten man.
0,8088 der nîe dehêin ahte vf mich gewan.
0,8089 vn̄ ſage dir mit de[r] warhêit.
0,8090 twnge michſ niht der êit.
0,8091 So wærez vnergangen.
0,8092 der êit hat mich gevangen.
0,8093 der zorn iſt minhalp da hin.
0,8094 Gedienen mvͤzze ich noch vmb in.
0,8095 daz er mich lieber welle han.
0,8096 danner noch habe getan.”
0,8097 [D]er herre Iwêin frolichen ſpᵃch.
0,8098 do er gehorte vn̄ ſach.
0,8099 daz im ſin rede zehêile ſlvͦc.
0,8100 vn̄ der kvͦmber den er trvͦc.
0,8101 daz der êin ende ſolde han.
0,8102 “Froͮwe ich han miſſetan.
0,8103 zware daz rıwͮet mich.

0,8104 ôvch iſt daz gewonlich.
0,8105 daz man dem ſchvldigen man.
0,8106 Swie ſwære ſchvlde er îe gewan.
0,8107 nach rıͮ we ſchvlde vergebe.
0,8108 vn̄ daz er in der bvͦzze lebe.
0,8109 daz erz nîemer mer getvͦ.
0,8110 nv ne hoͤret anderſ niht dazvͦ.
0,8111 vvan chvͦm ich nv zehvlden.
0,8112 Sine wirt von minen ſchvlden.
0,8113 nîemer mêre verlorn.”
0,8114 Si ſpᵃch “ich han eſ geſworn.
0,8115 ez waᵉre mir liep ode lêit.
0,8116 daz ichſ mit gewarhêit.
0,8117 iht wider chomen kvnde.”
0,8118 er ſpᵃch “diz iſt div ſtvnde.
0,8119 die ich wol îemer hêizzen mac.
0,8120 miner frêvden oſter tac.”
0,8121 [D]o ſpᵃch div kvnegin.
0,8122 “her Iwêin lieber herre min.
0,8123 tvͦt gnædecliche an mir.
0,8124 Grozzen chvͦmber habt ir.
0,8125 von minen ſchvlden erliten.
0,8126 deſ wil ich ivch dvrch got biten.
0,8127 daz ir rvͦchet mir vergebn.
0,8128 vvander mich vnz ich han daz lebn.
0,8129 von hercen îemer rıwͮen mvͦz.”
0,8130 da mit viel ſi an ſinen fvͦz.
0,8131 vn̄ bat in harte verre.
0,8132 “Stet vf ” ſpᵃch der herre.
0,8133 “irn habt dehêine ſchvlde.
0,8134 vvan ich het ıwͮer hvlde.
0,8135 nıwͮan dvrch minen mvͦt verlorn.”
0,8136 Svſ wart verſvͤnet der zorn.
0,8137 [H]ie ſach div froͮwe Lvnet.
0,8138 die ſvͦne div ir ſanfte tet.
0,8139 Swa man vn̄ wip.
0,8140 habent gvͦt vn̄ lip.
0,8141 Schone ſinne vn̄ ivgent.
0,8142 ane ander vntvgent.
0,8143 vverdent div geſellen.
0,8144 div kvnnen vn̄ wellen.
0,8145 êin ander behalten.
0,8146 Lat div got alten.
0,8147 div gewinnent manige ſvͤzze zit.
0,8148 daz waſ hîe allez wænlich ſit.
0,8149 Sîe waſ frôv Lvnet mite.
0,8150 nach ir dienſthaftem ſite.
0,8151 div het mit ir ſinne.

0,8152 ir beider vnminne.
0,8153 Braht zallem gvͦte.
0,8154 alſ ſi in ir mvͦte.
0,8155 Lange het gegert.
0,8156 ir dîenſt waſ wol lonſ wert.
0,8157 ôvch wæne ſiſ alſo genoz.
0,8158aa daz ſi deſ kvͦmberſ niht verdroz.
0,8158ab er londe ir nach frôvn ſælden bet.
0,8158ac Bvrge lant riche ſtet.
0,8158ad machet er ir vndertan.
0,8158ae vn̄ alſ ich vernomen han.
0,8158af Si ne wart mit hirat niht betᵒgen.
0,8158ag êinem rîchen herzogen.
0,8158ah Schoͤnem ivngen manhaft.
0,8158ai vol chomen gar an riterſchaft.
0,8158aj vvîſe vn̄ gewære.
0,8158ak milte vn̄ erbære.
0,8158al dem gaber ſi zewîbe.
0,8158am von gebvrt vn̄ an libe.
0,8158an vvaſ ſi wol in der ahte.
0,8158ao daz ſi mit êren mahte.
0,8158ap Rîcheſ landeſ froͮwe ſin.
0,8158aq der kvnech vn̄ div kvnegin.
0,8158ar heten vberwunden.
0,8158as an den ſelben ſtvnden.
0,8158at mit frêvden alle ir ſwære tage.
0,8158au deſ ich got noch gnade ſage.
0,8158av vvan ſwaz er chvͦmberſ erlêit.
0,8158aw diewile er ſine froͮwen mêit.
0,8158ax da mit waſ ir niht zewol.
0,8158ay ir lip waſ hercerıwͮe vol.
0,8158az Si trvͦc der ſorgen vberlaſt.
0,8158ba So daz ir lêideſ nîe gebraſt.
0,8158bb vnz vf die ſæligen zit.
0,8158bc daz gvͦt gemvͤte den ſtrit.
0,8158bd Behabte an ſwærem mvͦte.
0,8158be Si heten nv mit gvͦte.
0,8158bf ir lêideſ vergezzen.
0,8158bg vn̄ frêvde beſezzen.
0,8159 ez waſ gvͦt lebn wænlich hîe.
0,8160 ichn wêiz aber waz ode wîe.
0,8161 in ſit geſchæhe bêiden.
0,8162 ezn wart mir niht beſchêiden.
0,8163 von dem ich die rede habe.
0,8164 dvrch daz enchan ôvch ich dar abe.
0,8165 iv niht geſagen mêre.
0,8166 vvan got gebe vnſ ſælde vn̄ êre.

